განმარტებითი ბარათი

„სოციალური პაკეტის განსაზღვრის შესახებ“ საქართველოს მთავრობის 2012 წლის 23 ივლისის №279 დადგენილებაში ცვლილების შეტანის თაობაზე“
საქართველოს მთავრობის დადგენილების პროექტზე:


ინფორმაცია სამართლებრივი აქტის პროექტის შესახებ
დადგენილების პროექტში დაკორექტირდა „საჯარო საქმიანობის“ განმარტება და შესაბამისობაში იქნა მოყვანილი საქართველოს საარჩევნო კოდექსის საქართველოს ორგანული კანონის მე-9 მუხლის მე-4 ნაწილის „ბ“ ქვეპუნქტთან და „თავდაცვის ძალების რეზერვისა და სამხედრო სარეზერვო სამსახურის შესახებ“ საქართველოს კანონის 25-ე მუხლის მე-5 პუნქტთან. აგრეთვე, დადგენილების პროექტში ასახულია ცვლილებები საქართველოს მთავრობის ახალი სტრუქტურული ცვლილებებიდან გამომდინარე, შეცვლილია შესაბამისი ადმინისტრაციული ორგანოების დასახელებები.  
დადგენილების პროექტით ახალი რედაქციით ყალიბდება წესის მე-5 მუხლის პირველი პუნქტი, რადგანაც გათვალისწინებულია მკვეთრად ან მნიშვნელოვნად გამოხატული შეზღუდული შესაძლებლობის მქონე პირების და შეზღუდული შესაძლებლობის მქონე ბავშვების სოციალური პაკეტის ოდენობის ზრდა 20 ლარით.
„სოციალური პაკეტის განსაზღვრის შესახებ“ საქართველოს მთავრობის 2012 წლის 23 ივლისის N279 დადგენილებით დამტკიცებული „სოციალური პაკეტის გაცემის წესს და პირობებს“ , რომლის მე-11 მუხლის პირველი პუნქტის „ბ“ ქვეპუნქტის თანახმად, სოციალური პაკეტი შეჩერდება პირის წინასწარ პატიმრობაში ყოფნისას, ხოლო ამავე მუხლის მე-2 პუნქტის „ბ“ ქვეპუნქტით, შეჩერებული სოციალური პაკეტი განახლდება განცხადებით მომართვის მომდევნო თვის პირველი რიცხვიდან და ანაზღაურდება მიუღებელი თანხა წარსული დროისათვის, მაგრამ არაუმეტეს ერთი წლისა, იმ შემთხვევაში თუ ბენეფიციარის მიმართ გამოტანილია გამამართლებელი განაჩენი.
აღსანიშნავია, რომ ხშირია შემთხვევები, როდესაც პირს წინასწარი პატიმრობის გამო შეჩერებული აქვს სახელმწიფო გასაცემელი, იგი სასამართლოს განჩინებით თავისუფლდება წინასწარი პატიმრობიდან და მის მიმართ არ არის დამდგარი სასამართლოს არც გამამტყუნებელი და არც გამამართლებელი განაჩენი და გათავისუფლების შემდეგ იგი მიმართვს სსიპ სოციალური მომსახურების სააგენტოს შეჩერებული გასაცემლის განახლებაზე. 
მიგვაჩნია, რომ იმ შემთხვევაში, თუ პირი აღარ იმყოფება წინასწარ პატიმრობაში, მაგრამ მის მიმართ არ არის გამოტანილი სასამართლოს გამამართლებელი განაჩენი, უნდა განხორციელდეს, მხოლოდ შეჩერებული გასაცემლის განახლება, წინა პერიოდის მიუღებელი თანხის ანაზღაურების გარეშე. ვინაიდან, გასული პერიოდის მიუღებელი თანხის ანაზღაურების სამართლებრივი საფუძველი არ არსებობს, ვინაიდან გამამართლებელი განაჩენი არ დამდგარა, ხოლო იმ შემთხვევაში თუ გამოტანილი იქნება გამამართლებელი განაჩენი, ანაზღაურდება შეჩერებული პერიოდის თანხა არაუმეტეს ერთი წლისა.
შესაბამისად, დადგენილების პროექტის მიზანია წინასწარი პატიმრობიდან გათავისუფლებული ბენეფიციარებისათვის შეჩერებული სახელმწიფო გასაცემლის შემდგომი უზრუნველყოფისათვის შეჩერებული გასაცემლის განახლების სწორი ადმინისტრირებება. 
გარდა აღნიშნულისა ცვლილების პროექტით ზუსტდება ადმინისტრირების საკითხები შეზღუდული შესაძლებლობის სტატუსის დადგენასთან დაკავშირებით, შეჩერებული სოციალური პაკეტის განახლების ნაწილში. კერძოდ, სოციალური პაკეტის განახლება მოხდება თუ სტატუსი მინიჭებულია წინა სტატუსის მოქმედების ფარგლებში ან თუ სტატუსი მინიჭებულია წინა სტატუსის მოქმედების ვადის გასვლის შემდეგ, არაუმეტეს 3 თვის ვადაში და არსებობს წინა სტატუსის მოქმედების ვადაში გადამოწმებაზე გამოუცხადებლობის საპატიო მიზეზი (საავადმყოფოში, სანატორიუმში ან სხვა სტაციონარულ სამკურნალო დაწესებულებაში ყოფნის გამო) გამოუცხადებლობა. 
ინფორმაცია ევროკავშირის სამართლებრივი აქტის შესახებ

დადგენილების პროექტი არ უკავშირდება ევროკავშირის სამართლებრივ აქტს, რომელთან დაახლოების ვალდებულებაც გამომდინარეობს „ერთი მხრივ, საქართველოსა და, მეორე მხრივ, ევროკავშირს და ევროპის ატომური ენერგიის გაერთიანებას და მათ წევრ სახელმწიფოებს შორის ასოცირების შესახებ შეთანხმებიდან“ ან ევროკავშირთან დადებული საქართველოს სხვა ორმხრივი და მრავალმხრივი ხელშეკრულებებიდან.


პროექტის მიღებით გამოწვეული საფინანსო ეკონომიკური შედეგები

პროექტის მიღება გამოიწვევს დამატებით ფინანსური ასიგნებების გამოყოფას, რადგანაც გათვალისწინებულია მკვეთრად ან მნიშვნელოვნად გამოხატული შეზღუდული შეასძლებლობის მქონე პირების და შეზღუდული შესაძლებლობის მქონე ბავშვების სოციალური პაკეტის ოდენობის ზრდა 20 ლარით.  სოციალური პაკეტის ზრდა შეეხება დაახლოებით 113000 ბენეფიციარს და აღნიშნული ღონისძიების დაფინანსებისთვის საჭირო თანხა დაახლოებით 27 მლნ.ლარი გათვალისწინებულია საქართველოს ოკუპირებული ტერიტორიებიდან დევნილთა შრომის, ჯანმრთელობისა და სოციალური დაცვის სამინისტროსათვის გამოყოფილ ასიგნებათა ფარგლებში, 27 02 02 პროგრამული კოდით „მოსახლეობის მიზნობრივი ჯგუფების სოციალური დახმარება“.
პროექტის მოსალოდნელი შედეგები

დადგენილების პროექტით დარეგულირდება სოციალური პაკეტის ადმინისტრირების რიგი საკითხები, მკვეთრად ან მნიშვნელოვნად გამოხატული შეზღუდული შეასძლებლობის მქონე პირების და შეზღუდული შესაძლებლობის მქონე ბავშვების სოციალური პაკეტის ოდენობის ზრდა განხორციელდება 2019 წლის 1 იანვრიდან.

პროექტის განხორციელების ვადები
დადგენილება ამოქმედდება გამოქვეყნებისთანავე, ხოლო სოციალური პაკეტის გაზრდა განხორციელდება 2019 წლის 1 იანვრიდან. 
პროექტის ავტორი და წარმდგენი
პროექტის ავტორი და წარმდგენია საქართველოს, ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის სამინისტრო. 





განმარტებითი ბარათი
,,სოციალური რეაბილიტაციისა და ბავშვზე ზრუნვის 2019   წლის სახელმწიფო პროგრამის დამტკიცების შესახებ”
საქართველოს მთავრობის დადგენილების პროექტზე:

ინფორმაცია პროექტის შესახებ
,,სოციალური რეაბილიტაციისა და ბავშვზე ზრუნვის 2019 წლის სახელმწიფო პროგრამის დამტკიცების შესახებ” საქართველოს მთავრობის დადგენილების პროექტი შემუშავებულია ,,საქართველოს 2019 წლის სახელმწიფო ბიუჯეტის შესახებ” საქართველოს კანონის საფუძველზე. 
,,სოციალური რეაბილიტაციისა და ბავშვზე ზრუნვის 2019 წლის სახელმწიფო პროგრამის დამტკიცების შესახებ”  საქართველოს მთავრობის დადგენილების პროექტი არსებული (გაზრდილი) საბიუჯეტო დაფინანსების ფარგლებში მიზნად ისახავს საქართველოში მცხოვრები შეზღუდული შესაძლებლობის მქონე პირთა, მათ შორის, ბავშვთა, ხანდაზმულთა და ოჯახურ მზრუნველობას მოკლებულ, სოციალურად დაუცველ, ძალადობის მსხვერპლ და მიუსაფარ ბავშვთა ფიზიკური და სოციალური მდგომარეობის გაუმჯობესებასა და საზოგადოებაში ინტეგრაციის ხელშეწყობას, ასევე კრიზისულ მდგომარეობაში მყოფი ბავშვიანი ოჯახების დახმარებას. 
,,სოციალური რეაბილიტაციისა და ბავშვზე ზრუნვის 2019 წლის სახელმწიფო პროგრამის“ ბიუჯეტი გასული წლის ბიუჯეტთან (28 200 000 ლარი) შედარებით გაზრდილია 7 690 000 (27%-ით) ლარით და 2019 წლისათვის შეადგენს 35 890 000 ლარს. 
პროგრამის ბიუჯეტის ზრდა მიზნად ისახავს დეინსტიტუციონალიზაციის პროცესისა და ინსტიტუციონალიზაციის პრევენციის ხელშეწყობას,  შშმ ბავშვებისა და შშმ პირებისათვის განკუთვნილი მომსახურობების  მხარდაჭერასა და გაძლიერებას, ოჯახურ გარემოსთან მიახლოებული,  ალტერნატიული სერვისების განვითარებას.
გაზრდილი ბიუჯეტის ფარგლებში გაიზარდა სხვადასხვა მომსახურებებში ჩართული  4700-მდე ბენეფიციარის მომსახურების დაფინანსება. ამასთან, რიგი ქვეპროგრამების შესაბამისად, გაიზარდა პროგრამით განსაზღვრული ლიმიტების რაოდენობა (სათემო ორგანიზაციები, დღის ცენტრები, მცირე საოჯახო ტიპის სახლები), დაფინანსებული ვიზიტების, სეანსებისა და კურსების (ბავშვთა ადრეული განვითარების, რეაბილიაცია/აბილიტაციის), ასევე, მობილური ჯგუფების (მიუსაფარ ბავშვთა თავშესაფრით უზრუნველყოფის) რაოდენობა. შეიცვალა მექანიკური სავარძელ-ეტლების თანადაფინანების წესი. დამხმარე საშუალებებით უზრუნველყოფის ქვეპროგრამას დაემატა ახალი კომპონენტი - ყრუ და სმენისარმქონე შშმ პირთა ვიდეო კონფერენციის ფუნქციის მქონე ტექნიკური საშუალებით (სმარტფონი) უზრუნველყოფა. 	
სოციალური რეაბილიტაციისა და ბავშვზე ზრუნვის 2019 წლის სახელმწიფო პროგრამის პროექტი შედგება 14 ქვეპროგრამისაგან:
1. კრიზისულ მდგომარეობაში მყოფი ბავშვიანი ოჯახების  დახმარების ქვეპროგრამა (ბიუჯეტი – 1 800 000 ლარი)
ქვეპროგრამა ითვალისწინებს სიღატაკეში მყოფი ბავშვიანი ოჯახების საჭიროებების  დაუყოვნებელი დაკმაყოფილების მიზნით საქონლის/მომსახურების შესყიდვას:  აუცილებელი საჭიროებების დაკმაყოფილების მიზნით - საყოფაცხოვრებო საქონლით უზრუნველყოფას (შესყიდვა და გადაცემა) და პირველადი საჭიროებების დაკმაყოფილების მიზნით - საკვები პროდუქტებით უზრუნველყოფას, რომლის ასანაზღაურებლადაც გამოიყენება მატერიალიზებული ვაუჩერი. ამასთან, ერთ ოჯახზე კალენდარული წლის განმავლობაში კომისიის გადაწყვეტილებით შეიძლება გაიცეს არაუმეტეს რვა ვაუჩერი. ერთი ვაუჩერი ითვალისწინებს საკვები პროდუქტების დაფინანსებას ბენეფიციარზე  გაცემული კვების პროდუქტების ფაქტობრივი ჯამური ღირებულების შესაბამისად,  არაუმეტეს 100 ლარის ოდენობით.
ამავე ქვეპროგრამის ფარგლებში, გათვალისწინებულია ბავშვთა მიტოვების პრევენციის მიზნით ,,სოციალურად დაუცველი ოჯახების მონაცემთა ერთიან ბაზაში“ რეგისტრირებული ოჯახების წევრი ბავშვებისათვის, რომელთა სარეიტინგო ქულა კვების ვაუჩერის გაცემის შესახებ გადაწყვეტილების მიღების დროისათვის არ აღემატება 65 001-ს, აგრეთვე, რეინტეგრაციის შემწეობის მიმღები ოჯახების ბავშვებისთვის  ბავშვთა ხელოვნური კვების პროდუქტებით უზრუნველყოფა. 
2.  ბავშვთა ადრეული განვითარების ხელშეწყობის ქვეპროგრამა (ბიუჯეტი - 2 371 200   ლარი)
 ქვეპროგრამის აქტუალობა განპირობებულია იმით, გონებრივი და ფიზიკური განვითარების შეფერხების მქონე ბავშვები ხშირ შემთხვევაში, მშობელთა  სათანადო დახმარების გარეშე ვერ იღებენ ადეკვატური ზრუნვას და იმყოფებიან მიტოვების რისკის წინაშე. ასეთი პრობლემების მქონე ბავშვების განვითარების პროცესში დროული და ადეკვატური ჩარევისას შესაძლებლია მათი მოტორული, შემეცნებითი, ენობრივი, თვითმომსახურების და სოციალური ჩვევების განვითარება და ადრეული რეაბილიტაცია, მშობელთა შესაბამისად მომზადება, რაც თავიდან აგვაცილებს მათ მიტოვებას და ხელს შეუწყობს საზოგადოებაში ინტეგრაციას.
3.  ბავშვთა რეაბილიტაცია/აბილიტაციის ქვეპროგრამა (ბიუჯეტი - 3 400 000 ლარი)
ქვეპროგრამის აქტუალობა განპირობებულია იმ გარემოებით, რომ ნერვული სისტემის ისეთი დაავადებებისა და პათოლოგიური მდგომარეობების შემთხვევებში, როგორებიცაა: ბავშვთა ცერებრული დამბლა, სპინური კუნთოვანი ატროფია და მასთან დაკავშირებული სინდრომები, კუნთოვანი დისტროფია, თანდაყოლილი მიოპათიები, კუნთების სხვა (მათ შორის, დაუზუსტებელი) პირველადი დაზიანებები, ჰემი-, პარა- და ტეტრაპლეგიები, ცენტრალური ნერვული სისტემის ანთებითი და სისხლძარღვოვანი დაავადებების შედეგები, ენცეფალოპათიები (მათ შორის დაუზუსტებელი), ანთებითი პოლინეიროპათიების შედეგები,  პერიფერიული ნერვული სისტემის სამშობიარო ტრავმის შედეგები, მკურნალობა და რეაბილიტაცია დიდ ფინანსურ დანახარჯებთან არის დაკავშირებული. შესაბამისად, ეს მომსახურება მათთვის ხშირ შემთხვევაში სხვაგვარად ხელმიუწვდომელია. 
 2019 წლის ბიუჯეტი გასულ წელთან შედარებით გაიზარდა 450 000 ლარით.  ამასთან, ქვეპროგრამის ფარგლებში გაიზარდა დაფინანსებული კურსების რაოდენობა და თითოეულ ბენეფიციარზე  წლის განმავლობაში 7-ის ნაცვლად შეადგინა 8 კურსი,  წლის განმავლობაში 1300 ბენეფიციარზე გათვლით - 10 000-ზე მეტი კურსი, ხოლო,  (ათდღიანი კურსის) ღირებულების ასანაზღაურებელი  ვაუჩერის ფასი  308 ლარიდან გაიზარდა 330 ლარამდე.

4. ომის მონაწილეთა რეაბილიტაციის ხელშეწყობის ქვეპროგრამა (ბიუჯეტი - 40 000 ლარი)
ქვეპროგრამის აქტუალობა განპირობებულია იმით, რომ ქვეყნის წინაშე განსაკუთრებულილ დამსახურების მქონე  ადამიანებს ჯანმრთელობასთან დაკავშირებით გააჩნიათ მრავალი სახის პრობლემა, რომელიც ხშირ შემთხვევაში ქრონიკული ხასიათისაა და საჭიროებს ისეთ სპეციფიკურ სამკურნალო-პროფილაქტიკურ ჩარევას, რომელიც სხვა მიზნობრივი სახელმწიფო პროგრამებით არ ფინანსდება. ომის მონაწილეები წარმოადგენენ ადამიანთა იმ ჯგუფს, რომლებმაც განსაკუთრებული დამსახურება გააჩნიათ ქვეყნის წინაშე და დღეს არ გააჩნიათ მსგავსი მომსახურების მიღების საშუალება. ქვეპროგრამით განსაზღვრული მომსახურება დაფინანსდება არამატერიალიზებული ვაუჩერის მეშვეობით, რომელიც  ანაზღაურდება არაუმეტეს  250 ლარის ოდენობით.
5. დღის ცენტრებში მომსახურებით უზრუნველყოფის  ქვეპროგრამა (ბიუჯეტი - 6 258 300  ლარი)
ქვეპროგრამის აქტუალობა გამოწვეულია იმ ფაქტორებით, რომ შშმ პირები ხშირ შემთხვევაში მოკლებულნი არიან საზოგადოებრივ ცხოვრებაში აქტიურად მონაწილეობის შესაძლებლობას. წლების მანძილზე არსებული პრობლემები უარყოფითად აისახება ამ პირთა შემოქმედებითი და ინტელექტუალური პოტენციალის განვითარებაზე, პროფესიული უნარ-ჩვევების დაუფლებასა და შრომითი დასაქმების პერსპექტივებზე.	  
შშმ პირთა საზოგადოებიდან გარიყვა და მომვლელებზე მიჯაჭვულობა ტვირთად აწვება ასევე ამ პირთა (მათ შორის ბავშვთა) ოჯახის წევრებს (მშობლებს, ნათესავებს), რომლებიც იძულებულნი არიან დროის უმეტესი ნაწილი დაუთმონ ამ პირთა მოვლასა და სოციალიზაციის საჭიროებებს, რის გამოც ისინი ვერ ახერხებენ შრომით საქმიანობაში ჩაბმასა და საკუთარი სახელფასო შემოსავლებით ოჯახის მატერიალური მდგომარეობის გაუმჯობესებას.  
გარდა ზემოაღნიშნულისა, სოციალურად გაჭირვებულ ოჯახებში ხშირია ასევე ბავშვის რჩენის შეუძლებლობის და ოჯახის შრომისუნარიანი წევრისათვის შრომითი საქმიანობისათვის დროის გამოთავისუფლების სურვილის გამო ბავშვის (მ.შ. შშმ ბავშვის) ინსტიტუციურ დაწესებულებაში განთავსების შემთხვევებიც. შესაბამისად, დღის ცენტრების მომსახურეობის შეთავაზება და ამ სერვისის შემდგომი გაძლიერება ხელს შეუწყობს როგორც შშმ პირთა (მათ შორის ბავშვთა) სოციალიზაციისა და კარჩაკეტილობის პრობლემის შემსუბუქებსა და ყოფითი თუ სახელობო უნარ-ჩვევების განვითარებას, ისე ზოგადად სოციალ-ეკონომიკური მოტივების გამო ბავშვის მიტოვების პრევენციას. 
დღის ცენტრების ქვეპროგრამის ფარგლებში გათვალისწინებულია შშმ ბავშვების და შშმ პირების დღის ცენტრების მომსახურების დაფინანსების ზრდა თვეში 230 ლარიდან 290 (26%-ით)  ლარამდე, ხოლო მძიმე და ღრმა შშმ ბავშვების დღის ცენტრების დაფინანსების ზრდა თვეში 378 ლარიდან 480 ლარამდე.
6. დამხმარე საშუალებებით უზრუნველყოფის ქვეპროგრამა
ქვეპროგრამა შედგება შემდეგი 6 კომპონენტისგან:

ა) სავარძელ–ეტლებით უზრუნველყოფისა და შშმ პირთა დასაქმების ხელშეწყობის კომპონენტი (ბიუჯეტი – 800 000 ლარი, მათ შორის, ელექტრო სავარძელ-ეტლებისთვის – 537 000 ლარი), 
სავარძელ–ეტლებით უზრუნველყოფის კომპონენტის აქტუალობა განპირობებულია იმით, რომ დამოუკიდებლად გადაადგილების უნარის შეზღუდვის მქონე შშმ პირები მოკლებული არიან აქტიური ცხოვრებისა და საზოგადოებაში ინტეგრირების შესაძლებლობებს. შშმ პირთათვის აღნიშნულ პრობლემათა მოგვარების თვალსაზრისით, მნიშვნელოვანია მათი ხარისხიანი სავარძელ-ეტლებით უზრუნველყოფა. 
კომპონენტის ფარგლებში გათვალისწინებულია მექანიკური სავარძელ-ეტლების თანადაფინანსების ზრდა 80-დან 90%-მდე.
ბ) საპროთეზო-ორთოპედიული საშუალებებით უზრუნველყოფის კომპონენტი (ბიუჯეტი - 2 586 000  ლარი, მათ შორის - თვალის პროთეზირებისთვის არაუმეტეს 14 000 ლარი)
საპროთეზო-ორთოპედიული საშუალებებით უზრუნველყოფის კომპონენტის აქტუალობა განპირობებულია იმ გარემოებით, რომ შშმ პირები, რომლებიც საჭიროებენ საპროთეზო-ორთოპედიულ საშუალებებს, დგანან ისეთი პრობლემების წინაშე, როგორებიცაა: დამოუკიდებლად გადაადგილების შეზღუდვა, სოციალური ურთიერთობების გაძნელება, სიძნელეები ტექნიკური საშუალებების გამოყენებისას. აღნიშნულის გამო ისინი მოკლებულები არიან აქტიური ცხოვრებისა და საზოგადოებაში ინტეგრირების შესაძლებლობას. ამასთან, კომპონენტის ღონისძიებები ითვალისწინებს  თვალის პროთეზის (სტანდარტული ან ინდივიდუალური) შერჩევა/დამზადებასა და მორგებას (თვალის ღრუს ეგზოპროთეზირება).
გ) სმენის აპარატებით უზრუნველყოფის კომპონენტი  (ბიუჯეტი - 375 000 ლარი)
სმენის აპარატებით უზრუნველყოფის კომპონენტის აქტუალობა განპირობებულია იმით, რომ შშმ სმენადაქვეითებული პირები აწყდებიან ყოველდღიურ ყოფით პრობლემებს და უჭირთ საზოგადოებაში სრულყოფილი ინტეგრირება. ამასთან, შშმ სმენადაქვეითებული ბავშვები იმყოფებიან მეტყველების განუვითარებლობის საფრთხის ქვეშ, რაც უკავშირდება ზოგადად მათი ფსიქო-მოტორული განვითარების შეფერხებას. ხსენებული პრობლემების მოგვარებისათვის სმენადაქვეითებული პირები საჭიროებენ სმენის აპარატებით უზრუნველყოფას, რითაც მოხდება მათი საზოგადოებაში ინტეგრაციის ხელშეწყობა.
დ) ყრუ და სმენისარმქონე შშმ პირთა ვიდეო კონფერენციის ფუნქციის მქონე ტექნიკური საშუალებით (სმარტფონი) უზრუნველყოფის კომპონენტი (ბიუჯეტი - 30 000 ლარი)
კომპონენტის ამოცანაა ორმხრივი თანდაყოლილი ან შეძენილი სიყრუის ან სმენაჩლუნგობის მე-4 ხარისხის მქონე  შშმ პირების  ფუნქციური დამოუკიდებლობის ხარისხის გაუმჯობესება და მისი საზოგადოებასთან ინტეგრაციის პროცესის ხელშეწყობა. ამასთან, კომპონენტის ღონისძიებები მოიცავს  ვიდეო კონფერენციის ფუნქციის მქონე არანაკლებ 100 ტექნიკური საშუალების (სმარტფონის) შეძენას და გაცემას.
ე) კოხლეარული იმპლანტით უზრუნველყოფის კომპონენტი (ბიუჯეტი -1 487 900  ლარი)
კოხლეარული იმპლანტით უზრუნველყოფის კომპონენტის აქტუალობა განპირობებულია იმით, რომ აბსოლუტური სიყრუის მქონე და ყრუ-მუნჯი ბავშვები იმყოფებიან მეტყველების, შესაბამისად, გონებრივი განვითარების დაბრკოლების, ინფორმაციის არასაკმარისად და არასრულყოფილად მიღების, აქედან გამომდინარე კი საზოგადოებასთან ურთიერთობის შეფერხების, მისგან იზოლირების საფრთხის ქვეშ. კომპონენტების ფარგლებში გათვალისწინებულია 35 კოხლეარული იმპლანტის შეძენა, ასევე წინა წლებში იმპლანტირებულ ბენეფიციართა სარეაბილიტაციო ღონისძიებების განხორციელება.
ვ) ყავარჯნებით, ხელჯოხ-ყავარჯნებით, უსინათლოთა ხელჯოხებითა და გადასაადგილებელი ჩარჩოებით უზრუნველყოფის კომპონენტი   
კომპონენტი ითვალისწინებს წინა წლებში შეძენილი ყავარჯნის,  ხელჯოხ-ყავარჯნის და უსინათლოთა ხელჯოხის საჭიროების მქონე მხვედველობადაქვეითებული შშმ პირებისთვის აღნიშნული დამხმარე საშუალებების გადაცემას მათი ფუნქციური დამოუკიდებლობის ხარისხის გაუმჯობესების და საზოგადოებაში ინტეგრაციის პროცესის ხელშეწყობის მიზნით.
7. ყრუთა კომუნიკაციის ხელშეწყობის ქვეპროგრამა (ბიუჯეტი - 48 000 ლარი)
ქვეპროგრამის აქტუალობა განპირობებულია იმ გარემოებით, რომ საქართველოში მცხოვრები ყრუები მათთვის აუცილებელი ინფორმაციის მისაღებად  საჭიროებენ სურდოთარჯიმნებით მომსახურებას, რომელიც დაეხმარება მათ ძირითად საჯარო დაწესებულებებთან კომუნიკაციაში.
8. დედათა და ბავშვთა თავშესაფრით უზრუნველყოფის ქვეპროგრამა    (ბიუჯეტი - 450 000 ლარი)
ქვეპროგრამის აქტუალობა განპირობებულია, ჩვილ ბავშვთა მიტოვების პრევენციისა და ბავშვის ბიოლოგიური ოჯახის გაძლიერების მიზნით სამიზნე ჯგუფისათვის (სხვადასხვა პრობლემების მქონე დედები ან/და ორსულობის არანაკლებ 26-ე კვირაში მყოფი სხვადასხვა პრობლემების მქონე ქალები 10 წლამდე ასაკის შვილ(ებ)თან ერთად, თუკი ეს უკანასკნელ(ნ)ი მიტოვების ან ინსტიტუციაში მოხვედრის რისკის წინაშე იმყოფებიან) თავშესაფრის მომსახურების უზრუნველყოფით. ქვეპროგრამის ფარგლებში მომსახურების ლიმიტები შეადგენს  15 პირს ქ. ქუთაისში, 48 პირს ქ. თბილისში და 10 პირს ქ.ხაშურში. ქვეპროგრამის ფარგლებში გათვალისწინებული იქნა თავშესაფრის მომსახურების მიმღები შშმ დედებისა და დღიური დაფინანსების ზრდა 17 ლარიდან 20 ლარამდე, ხოლო, შშმ ბავშვებისთვის - 30 ლარამდე.
9. მინდობით აღზრდის ქვეპროგრამა (ბიუჯეტი – 9 585 000 ლარი)
ქვეპროგრამის აქტუალობა განპირობებულია იმით, რომ ბავშვთა სახლში ბავშვთა აღზრდა არ წარმოადგენს მათი სრულყოფილი განვითარებისთვის ხელსაყრელ გარემოს და ორიენტირებული არ არის აღსაზრდელთა ინდივიდუალობაზე. ამ კატეგორიის ბავშვთა მოვლისა და აღზრდისათვის ერთ-ერთ უკეთეს ალტერნატივას წარმოადგენს მათზე მზრუნველობის განხორციელება ოჯახურ გარემოსთან მიახლოებულ პირობებში. ქვეპროგრამა ითვალისწინებს მინდობით აღზრდის ანაზღაურებით უზრუნველყოფას.   ქვეპროგრამის ფარგლებში გათვალისწინებულია მინდობით აღზრდის ქვეპროგრამის ფარგლებში დაფინანსების ზრდა ნათესაური შშმ პირებისთვის - თვეში 375 ლარამდე, რეგულარული - თვეში 600 ლარამდე და რეგულარული  შშმ პირებისთვის - თვეში 900 ლარამდე. 
10. მცირე საოჯახო ტიპის სახლებში მომსახურებით უზრუნველყოფის ქვეპროგრამა (ბიუჯეტი - 2 691 200  ლარი)
ქვეპროგრამის აქტუალობა განპირობებულია იმით, რომ ბავშვთა სახლში ბავშვთა აღზრდა არ წარმოადგენს მათი სრულყოფილი განვითარებისთვის ხელსაყრელ გარემოს და ორიენტირებული არ არის აღსაზრდელთა ინდივიდუალობაზე. ამ კატეგორიის ბავშვთა მოვლისა და აღზრდისათვის ერთ-ერთ უკეთეს ალტერნატივას წარმოადგენს მათზე მზრუნველობის განხორციელება ოჯახურ გარემოსთან მიახლოებულ პირობებში, კერძოდ, მცირე საოჯახო ტიპის სახლში. აღნიშნული ტიპის მომსახურების განვითარება წარმოადგენს ამ ბავშვების ოჯახურ გარემოში აღზრდის უფლების რეალიზების ხელშეწყობას და ალტერნატიული მზრუნველობის მოდელის დანერგვის ერთ-ერთ ეფექტურ საშუალებას.  ქვეპროგრამა ითვალისწინებს მცირე საოჯახო ტიპის სახლებში მომსახურების უზრუნველყოფას. მცირე საოჯახო ტიპის სახლში ბენეფიციარის მომსახურების დაფინანსების ოდენობა შეზღუდული შესაძლებლობის სტატუსის მქონე ბავშვებისათვის შეადგენს დღეში  30 ლარს, ნაცვლად 20 ლარისა (50%-ით ზრდა)  ხოლო შეზღუდული შესაძლებლობის სტატუსის არმქონე ბავშვებისთვის – დღეში 20 ლარს, ნაცვლად 18 ლარისა.
11. მიუსაფარ ბავშვთა თავშესაფრით უზრუნველყოფის ქვეპროგრამა (ბიუჯეტი - 1 183 400 ლარი)
მიუსაფარი ე.წ. „ქუჩის ბავშვების“ (შემდგომში მიუსაფარი ბავშვები), პრობლემა  აქტუალურია საქართველოსათვის. ამ კატეგორიის ბავშვთა მშობლებისა და სხვა მზრუნველების მეთვალყურეობის გარეშე ქუჩის არაჯანსაღ გარემოში ხანგრძლივი დროის განმავლობაში ყოფნა უარყოფით გავლენას ახდენს პიროვნების ფორმირებასა და ინდივიდუალური განვითარების პერსპექტივას. მსგავს პირობებში ვერ ხდება ბავშვის ნორმალური ზრდა-განვითარებისათვის აუცილებელი საჭიროებების დაკმაყოფილება. მიუსაფარ ბავშვთა შორის ხშირია მავნე ნივთიერებებზე დამოკიდებულების, ფიზიკური და გონებრივი ჩამორჩენის, სიცოცხლისათვის საშიში პირობებში ცხოვრების, საზოგადოებრივი ქცევის ნორმების მიუღებლობისა და კანონთან კონფლიქტში ყოფნის შემთხვევები, რაც სახელმწიფოს მხრიდან განსაკუთრებულ ყურადღებასა და ზრუნვას საჭიროებს. 
12. სათემო ორგანიზაციებში მომსახურებით უზრუნველყოფის  ქვეპროგრამა (ბიუჯეტი - 2 276 500  ლარი)
ქვეპროგრამის აქტუალობა განპირობებულია იმით, რომ შშმ ბავშვთა სპეციალიზებულ სადღეღამისო დაწესებულებებში მცხოვრები გონებრივი და ფიზიკური შესაძლებლობის შეზღუდვის მქონე პირებისათვის არ არსებობს საზოგადოებაში ინტეგრაციის შესაძლებლობა და სათემო ორგანიზაცია წარმოადგენს ერთადერთ ალტერნატივას მათი შემდგომი ცხოვრებისათვის, სადაც შშმ პირებს საშუალება ექნებათ განავითარონ დამოუკიდებელი ფუნქციონირების და საზოგადოებაში ინტეგრირების შესაძლებლობები. ქვეპროგრამა ასევე ითვალისწინებს ხანდაზმულთა მომსახურების უზრუნველყოფას. დამოუკიდებელ კომპონენტად არის გამოყოფილი არაუმეტეს 6 ბენეფიციარზე გათვლილი საოჯახო ტიპის, დამოუკიდებელი ცხოვრების ხელშემწყობი მომსახურებით ურუნველყოფის კომპონენტი. 
ქვეპროგრამის ფარგლებში ხანდაზმულთა და შშმ პირთა სათემო მომსახურებით უზრუნველყოფის კომპონენტის  ბენეფიციართა მომსახურების  დღიური თანხა გაიზარდა 20 ლარამდე, ხოლო  შშმ პირთა საოჯახო ტიპის დამოუკიდებელი ცხოვრების ხელშემწყობი მომსახურებით უზრუნველყოფის კომპონენტის ფარგლებში ბენეფიციართა მომსახურებისათვის განკუთვნილი  დღიური თანხა  გაიზარდა 30 (90%-ით) ლარამდე. ამასთან, მომსახურების მიმღებთა ლიმიტი გაიზარდა 300 ბენეფიციარამდე.
13. განვითარების მძიმე  და  ღრმა   შეფერხების მქონე   ბავშვთა ბინაზე მოვლით  უზრუნველყოფის  ქვეპროგრამა (ბიუჯეტი - 252 000  ლარი)
ქვეპროგრამის აქტუალობა განპირობებულია იმით, რომ 7-დან 18 წლამდე ასაკის ბავშვები, რომელთა ჯანმრთელობის მდგომარეობის გამო ვერ ხერხდება მათი დღის ცენტრის მომსახურებაში ჩართვა, დახმარებას მიიღებენ  ბინაზე მოვლის მომსახურების ფარგლებში, რაც  ხელს შეწყობს მძიმე და ღრმა გონებრივი განვითარების შეფერხების მქონე ბავშვთა რეაბილიტაციას და ფიზიკური და სოციალური მდგომარეობის გაუმჯობესებას. ამასთან ერთდროულად მომსახურების მიმღებნი იქნებიან , არაუმეტეს 50  ბავშვისა  ქ. თბილისში, არაუმეტეს 10 ბავშვისა ქ.ზუგდიდის მუნიციპალიტეტში და არაუმეტეს 10 ბავშვისა თელავის მუნიციპალიტეტში.
14. მძიმე  და ღრმა  შეზღუდული შესაძლებლობის ან ჯანმრთელობის პრობლემების მქონე ბავშვთა სპეციალიზებული საოჯახო ტიპის მომსახურების ქვეპროგრამა (ბიუჯეტი - 255 500 ლარი).
ქვეპროგრამის აქტუალობა განპირობებულია იმით, რომ სსიპ-ადამიანით ვაჭრობის (ტრეფიკინგის) მსხვერპლთა, დაზარალებულთა დაცვისა და დახმარების სახელმწიფო ფონდის ფილიალის თბილისის ჩვილ ბავშვთა სახლში მყოფი მძიმე და ღრმა  შეზღუდული შესაძლებლობის ან ჯანმრთელობის პრობლემების მქონე, მზრუნველობამოკლებული ბავშვები, რომელთა ბიოლოგიურ ოჯახში დაბრუნება, შვილად აყვანა ან მინდობით აღზრდაში განთავსება ვერ ხერხდება  და საჭიროებენ მეტად ინდივიდუალურ საჭიროებებზე და განვითარებაზე ორიენტირებულ გარემოში აღზრდას.  

ინფორმაცია ევროკავშირის სამართლებრივი აქტის შესახებ
დადგენილების პროექტი არ უკავშირდება ევროკავშირის სამართლებრივ აქტს, რომელთან დაახლოების ვალდებულებაც გამომდინარეობს „ერთი მხრივ, საქართველოსა და, მეორე მხრივ, ევროკავშირს და ევროპის ატომური ენერგიის გაერთიანებას და მათ წევრ სახელმწიფოებს შორის ასოცირების შესახებ შეთანხმებიდან“ ან ევროკავშირთან დადებული საქართველოს სხვა ორმხრივი და მრავალმხრივი ხელშეკრულებებიდან.

პროექტის მიღებით გამოწვეული საფინანსო-ეკონომიკური შედეგების გაანგარიშება
სოციალური რეაბილიტაციისა და ბავშვზე ზრუნვის 2019 წლის სახელმწიფო პროგრამის დაფინანსების წყაროს წარმოადგენს „საქართველოს 2019 წლის სახელმწიფო ბიუჯეტის შესახებ“’ საქართველოს კანონის „27 02 03“ ორგანიზაციული კოდით (სოციალური რეაბილიტაცია და ბავშვზე ზრუნვა) განსაზღვრული ასიგნება  35  890 000 ლარის ოდენობით.

პროექტის მოსალოდნელი შედეგი
პროექტის განხორციელების მოსალოდნელი შედეგია საქართველოში მცხოვრებ შეზღუდული შესაძლებლობის მქონე პირთა, მათ შორის, ბავშვთა, ხანდაზმულთა და ოჯახურ მზრუნველობას მოკლებულ, სოციალურად დაუცველ და მიუსაფარ ბავშვთა ფიზიკური და სოციალური მდგომარეობის გაუმჯობესება და საზოგადოებაში ინტეგრაციის ხარისხის ზრდა.

პროექტის განხორციელების ვადები
წარმოდგენილი პროექტის განხორციელების ვადაა ამოქმედებიდან  2019 წლის 31 დეკემბრის ჩათვლით პერიოდი. 
პროექტის ავტორ(ებ)ი და წარმდგენი
პროექტის ავტორი და წარმდგენია საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის სამინისტრო.




განმარტებითი ბარათი

,,დასაქმების ხელშეწყობის მომსახურებათა განვითარების
პროგრამის დამტკიცების შესახებ“

საქართველოს მთავრობის დადგენილების პროექტზე:

ინფორმაცია სამართლებრივი აქტის პროექტის შესახებ

საქართველოში უმუშევრობა ყველაზე მწვავე სოციალურ-ეკონომიკური პრობლემა და აქტუალური გამოწვევაა.  უმუშევარ მოსახლეობას შორის დომინანტია ახალგაზრდა თაობა, რაც კიდევ უფრო ზრდის სოციალურ რისკებს და საფრთხეს უქმნის ქვეყნის მომავალს. ნებისმიერი ქვეყნის ეკონომიკური განვითარების დაჩქარებისა და არსებული სოციალური პრობლემების გადაჭრისათვის უაღრესად დიდი მნიშვნელობა აქვს მოსახლეობის დასაქმების ხელშეწყობას, როგორც ბიზნეს-გარემოს სრულყოფის, ისე შრომის ბაზრის ეფექტიანი ფუნქციონირებისათვის საჭირო ღონისძიებების გატარების გზით.

დადგენილების პროექტის მიღება უკავშირდება:

ქვეყნის მიერ რატიფიცირებული საერთაშორისო კონვენციებითა და შეთანხმებებით (კერძოდ, შრომის საერთაშორისო ორგანიზაციის №88  კონვენცია „დასაქმების სამსახურის ორგანიზების შესახებ“, №122 კონვენცია „დასაქმების პოლიტიკის შესახებ“, №142 კონვენცია „ადამიანური რესურსების განვითარების სფეროში პროფესიული ორიენტაციისა და პროფესიული მომზადების შესახებ“, „ევროპის სოციალური ქარტია  და სხვ.) ნაკისრი ვალდებულებების შესრულების იმპერატივს; 

მთელი ქვეყნის მასშტაბით,   მოსახლეობის სოციალურ-ეკონომიკური მდგომარეობის გაუმჯობესების მიზნით,  პროგრამაში გაწერილი აქტივობები და მათი მომსახურებათა განვითარება,  ხელმისაწვდომობისა და უწყვეტობის უზრუნველყოფა ხელს შეუწყობს შრომის ბაზრის აქტიური პოლიტიკის გატარებას, ესენია:  

- სამუშაოს მაძიებელთა, დამსაქმებელთა, ვაკანსიების აღრიცხვისა და მონაცემთა ბაზების განვითარება, შრომის ბაზრის სუბიექტების უზრუნველყოფა მათი საქმიანობის მხარდამჭერი სისტემით. სტატისტიკური ინფორმაციის  ანგარიშის მექანიზმის დახვეწა–განვითარება;

- შრომის ბაზრის მართვის საინფორმაციო სისტემაში (www.worknet.gov.ge) რეგისტრირებული სამუშაოს მაძიებლებისთვის შრომის ბაზარზე ქცევის წესების გაცნობა, მათი კონკურენტუნარიანობის ამაღლების ხელშეწყობა;
- თავისუფალი  სამუშაო ადგილების მოძიებისა და  სამუშაოს მაძიებლების დასაქმების მიზნით, დამსაქმებელსა და სამუშაოს მაძიებელს შორის ოპერატიული და  ეფექტიანი  დაკავშირება და/ან ასეთი  დაკავშირების  ხელშეწყობა;
- პროფკონსულტაციისა და კარიერის დაგეგმვის მომსახურების განვითარება  ქვეყნის მასშტაბით სოციალური მომსახურების სამხარეო ცენტრებში.
- სამუშაოს  მაძიებელი ახალგაზრდების, შშმ და სსსმ პირთა დასაქმების ხელშეწყობის მიზნით, დამსაქმებლებთან შეთანხმების მიღწევის გზით,  ახალ ან არსებულ, თავისუფალ სამუშაო ადგილებზე დასაქმებულ ბენეფიციართა შრომის ანაზღაურების სუბსიდირება;
- სამუშაოს  მაძიებელ შშმ და სსსმ პირთა დასაქმების ხელშეწყობის მიზნით, ანაზღაურებადი სამუშაოს მოძიებისა და მისი შენარჩუნებისთვის,   საშუამავლო მომსახურების  გაწევა მხარდაჭერითი დასაქმების კონსულტანტთა მეშვეობით;
- დასაქმების  ფორმუმების  მოწყობა, პროფესიული განათლების პროვაიდერებსა და სამუშაოს მაძიებლებს შორის უშუალო კონტაქტის დამყარება;
- საქართველოს მთელ ტერიტორიაზე თვისებრივი კვლევების განხორციელების გზით, შრომის ბაზარზე მოთხოვნადი პროფესიების,  საჭირო ცოდნისა და უნარ–ჩვევების და ვაკანტური ან/და პერსპექტიული  სამუშაო ადგილების  გამოვლენა;
- მედიის,  საზოგადოების დაინტერესებული მხარეებისთვის (ადგილობრივი არასამთავრობო/საერთაშორისო ორგანიზაციები, სოციალური პარტნიორები, დამსაქმებლები, დასაქმების კერძო სააგენტოები), ცნობიერების ამაღლება  დასაქმების ხელშეწყობის სერვისების  შესახებ;
- შრომის ბაზრის ინფრასტრუქტურის განვითარებაში დაინტერესებულ სუბიექტთა მაქსიმალური ჩართულობისა და სოციალური დიალოგის განვითარება და  სახელმწიფოს მხრიდან დასაქმების ხელშეწყობის სერვისებით გაწეული საქმიანობის შესახებ ინფორმაციის მიწოდება.
         პროექტის მიღებით გამოწვეული საფინანსო‑ეკონომიკური შედეგების გაანგარიშება
დადგენილების პროექტით გათვალისწინებული ღონისძიებების დაფინანსება განხორციელდება „საქართველოს 2019 წლის სახელმწიფო ბიუჯეტის შესახებ“ საქართველოს კანონით ,,შრომისა და დასაქმების სისტემის რეფორმირების პროგრამისთვის“ (პროგრამული კოდი 27 05)  გათვალისწინებულ ასიგნებათა ფარგლებში. ამ ღონისძიებების საბიუჯეტო ხარჯების რაოდენობა შეადგენს   700 000 ( შვიდასი ათასი) ლარს.


ინფორმაცია ევროკავშირის სამართლებრივი აქტის შესახებ
დადგენილების პროექტი არ უკავშირდება ევროკავშირის სამართლებრივ აქტს, რომელთან დაახლოების ვალდებულებაც გამომდინარეობს „ერთი მხრივ, საქართველოსა და, მეორე მხრივ, ევროკავშირს და ევროპის ატომური ენერგიის გაერთიანებას და მათ წევრ სახელმწიფოებს შორის ასოცირების შესახებ შეთანხმებიდან“ ან ევროკავშირთან დადებული საქართველოს სხვა ორმხრივი და მრავალმხრივი ხელშეკრულებებიდან.


პროექტის მოსალოდნელი შედეგები
პროგრამით გათვალისწინებული ღონისძიებების გატარება მნიშვნელოვან გავლენას იქონიებს ქვეყანაში შრომის ბაზრის აქტიური პოლიტიკის გატარებასა და დასაქმების ხელშეწყობის მომსახურების განვითარება/დანერგვაზე.  

პროექტის განხორციელების ვადები
დადგენილება ამოქმედდება  2019 წლის 1 იანვრიდან.  

პროექტის ავტორი და წარმდგენი
პროექტის ავტორი და წარმდგენია საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის სამინისტრო.




განმარტებითი ბარათი


„იძულებით გადაადგილებულ პირთათვის − დევნილთათვის საარსებო წყაროებზე ხელმისაწვდომობის უზრუნველყოფის სტრატეგიის განხორციელების 2018-2019 წლების სამოქმედო გეგმის დამტკიცების თაობაზე“ საქართველოს მთავრობის 2018 წლის 15 თებერვლის N404 განკარგულებაში ცვლილების შეტანის შესახებ“ საქართველოს მთავრობის განკარგულების პროექტზე

ინფორმაცია პროექტის შესახებ

წარმოდგენილი განკარგულების პროექტი ეხება „იძულებით გადაადგილებულ პირთათვის − დევნილთათვის საარსებო წყაროებზე ხელმისაწვდომობის უზრუნველყოფის სტრატეგიის განხორციელების 2018-2019 წლების სამოქმედო გეგმის დამტკიცების თაობაზე“ საქართველოს მთავრობის 2018 წლის 15 თებერვლის N404 განკარგულებაში ცვლილების შეტანას. აღნიშნული განკარგულების პირველი პუნქტით დამტკიცებულ „იძულებით გადაადგილებულ პირთათვის − დევნილთათვის საარსებო წყაროებზე ხელმისაწვდომობის უზრუნველყოფის სტრატეგიის განხორციელების 2018-2019 წლების სამოქმედო გეგმა“ (შემდგომში - სამოქმედო გეგმა) ჩამოყალიბდება ახალი რედაქციით. 

სსიპ - საარსებო წყაროებით უზრუნველყოფის სააგენტოს (შემდგომში - სააგენტო) ძირითადი აქტივობები და პროგრამები განსაზღვრულია სამოქმედო გეგმით. „საქართველოს მთავრობის სტრუქტურის, უფლებამოსილებისა და საქმიანობის წესის შესახებ“ საქართველოს კანონში ცვლილების შეტანის თაობაზე“ საქართველოს კანონის (№3024-რს) შესაბამისად, განხორციელებული ცვლილებების შედეგად, საჭიროა სამოქმედო გეგმაში შევიდეს გარკვეული ტექნიკური ცვლილებები. კერძოდ, საქართველოს ოკუპირებული ტერიტორიებიდან იძულებით გადაადგილებულ პირთა, განსახლებისა და ლტოლვილთა სამინისტროს უფლებამონაცვლედ  განისაზღვრება საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის სამინისტრო (შემდგომში - სამინისტრო), ხოლო საქართველოს განათლებისა და მეცნიერების სამინისტროს უფლებამონაცვლედ -  საქართველოს განათლების, მეცნიერების, კულტურისა და სპორტის სამინისტრო. „საჯარო სამართლის იურიდიული პირის – სოციალური მომსახურების სააგენტოს დებულების დამტკიცების შესახებ“ საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის მინისტრის 2018 წლის 3 ოქტომბრის N01-14/ნ ბრძანების მე-3 პუნქტის თანახმად, სსიპ – სოციალური მომსახურების სააგენტო განისაზღვრა საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის სამინისტროს უფლებამონაცვლედ დევნილთა და ეკომიგრანტთა პოლიტიკის განხორციელების ნაწილში. შესაბამისად, აღნიშნულ საკითხებზე სამოქმედო გეგმაში საქართველოს ოკუპირებული ტერიტორიებიდან იძულებით გადაადგილებულ პირთა, განსახლებისა და ლტოლვილთა სამინისტროს ჩაენაცვლა სსიპ - სოციალური მომსახურების სააგენტო. 

         სამოქმედო გეგმით განსაზღვრულია, რომ 2019 წლის ბიუჯეტი დაზუსტდება 2018 წლის ბოლოს. აღნიშნული დათქმის შესაბამისად, წარმოდგენილი პროექტით ზუსტდება 2019 წლის ბიუჯეტი, რომელიც საერთო ჯამში 2019 წლისათვის შეადგენს 1 469 200 ლარს. სამოქმედო გეგმით გათვალისწინებულ პროგრამებსა და აქტივობებს სააგენტო 2018 წლის მსგავსად, განახორციელებს 2019 წელსაც. კერძოდ, განხორციელდება: 
· „დევნილთა თვითდასაქმების ხელშეწყობის საგრანტო პროგრამა“, რომლისთვისაც 2018 წელს გამოყოფილი იყო 80 000 ლარი, ხოლო 2019 წელს გამოყოფილია 100 000 ლარი; აღნიშნული პროგრამის ფარგლებში, სახელმწიფო პროფესიული საგანმანათლებლო დაწესებულებებისა და „სამუშაოს მაძიებელთა პროფესიული მომზადება-გადამზადებისა და  კვალიფიკაციის ამაღლების სახელმწიფო პროგრამის“  ფარგლებში მოკლევადიანი პროფესიული მომზადება-გადამზადების პროგრამის კურსდამთავრებულ დევნილებს  თვითდასაქმების მიზნით გადაეცემათ სახელობო იარაღები. საქართველოს განათლების, მეცნიერების, კულტურისა და სპორტის სამინისტროსთან თანამშრომლობით შეირჩა 180 პროფესია, რომლის კურსდამთავრებულ დევნილებს შეუძლიათ მონაწილეობის მიღება. აღნიშნული პროგრამის ფარგლებში, 2018 წელს მხარდაჭერილი იქნა 44 ბენეფიციარი; 
· „დევნილთა პროფესიული განათლების ხელშეწყობის პროგრამა“, რომლისთვისაც 2018 წელს გამოყოფილი იყო 70 000 ლარი, ხოლო 2019 წელს გამოყოფილია 100 000 ლარი. აღნიშნული პროგრამის თანახმად, დევნილებს, რომლებიც სწავლობენ სახელმწიფო პროფესიულ-საგანმანათლებლო დაწესებულებებში უნაზღაურდებათ ტრანსპორტირების ხარჯები. 2018 წელს პროგრამის ფარგლებში წარმოდგენილი 321 განაცხადიდან, დაკმაყოფილდა 286 განაცხადი;
· საინფორმაციო კამპანია, რომლის ფარგლებში ხდება ინფორმაციის გავრცელება საარსებო წყაროების სახელმწიფო პროგრამების შესახებ საინფორმაციო შეხვედრების, მოკლე ტექსტური შეტყობინებების დევნილთათვის გაგზავნის, ფორუმების ორგანიზების, კარდაკარის პრინციპით მოხალისეების მიერ დევნილთა ინფორმირების მეშვეობით. 2018 წელს განხორციელებული საინფორმაციო კამპანიის შედეგად, საარსებო წყაროების სახელმწიფო პროგრამების შესახებ ცნობადობა გაიზარდა 84 პროცენტამდე. 

         ზემოაღნიშნულ პროგრამებზე 2019 წლისათვის ბიუჯეტის გაზრდა განპირობებულია მომართვიანობის გაზრდით. 

გარდა ამისა, წარმოდგენილი პროექტით ზუსტდება სააგენტოს განსახორციელებელი პროგრამები.  სააგენტომ 2018 წელს განახორციელა სამოქმედო გეგმის მე-4 თავის (საარსებო წყაროების პროგრამებზე ხელმისაწვდომობა) „ბ“ ქვეპუნქტით (საარსებო წყაროების სახელმწიფო დახმარება (სუბსიდია) და გრანტები) გათვალისწინებული „დევნილთა სასოფლო-სამეურნეო ინიციატივების მხარდაჭერის პროგრამა“ ამერიკის შეერთებული შტატების საერთაშორისო განვითარების სააგენტოს (USAID) პროექტთან „ზრდა საქართველოში“ (შემდგომში - ზრდა) ერთად, რომლის ფარგლებში, დევნილებისთვის, რომლებსაც სამინისტროს  საცხოვრებელი ფართის (სახლი/ბინა) შესყიდვის პროგრამის ფარგლებში შეძენილი ჰქონდათ სახლი მიწის ნაკვეთთან ერთად, მოეწყო სათბურები. 2018 წელს პროგრამისთვის გამოყოფილი ბიუჯეტის 200 000 ლარის ფარგლებში მხარდაჭერილი იქნა 15 ბენეფიციარი, მათთვის მოეწყო 240 კვ.მ. ზომის სასათბურე მეურნეობები.   აღსანიშნავია, რომ ხსენებული  პროგრამის განხორციელების დროს მაღალი იყო დევნილთა აქტივობა  მათ  საკუთრებაში არსებულ სასოფლო-სამეურნეო მიწის ნაკვეთებზე  სასათბურე მეურნეობის წარმოებასთან  დაკავშირებით. თუმცა, იმ მიზეზით, რომ დევნილთა ნაწილი არ იყო  სამინისტროს  საცხოვრებელი ფართის (სახლი/ბინა)  შესყიდვის პროგრამის ბენეფიციარი, მოკლებულნი იყვნენ შესაძლებლობას მონაწილეობა მიეღოთ ზემოაღნიშნულ პროგრამაში. დევნილთა აქტიურობისა და მათი სურვილის გათვალისწინებით, სააგენტო ზრდასთან ერთად 2019 წელს 200 000 ლარის ფარგლებში განახორციელებს აღნიშნულ პროგრამას, თუმცა ის განკუთვნილი აღარ იქნება მხოლოდ  საცხოვრებელი ფართის (სახლი/ბინა)  შესყიდვის პროგრამის ბენეფიციარებისთვის. პროგრამაში მონაწილეობის მიღება შეეძლება ყველა დევნილს, რომელიც დააკმაყოფილებს პროგრამით დადგენილ კრიტერიუმებს. გარდა ამისა, აღნიშნულ პროგრამაზე მუშაობის დროს, გამოიკვეთა, რომ  საცხოვრებელი ფართის (სახლი/ბინა) შესყიდვის პროგრამის ბენეფიციარები საჭიროებენ მხარდაჭერას საარსებო წყაროს შექმნის კუთხით. მათ ესაჭიროებათ სასოფლო-სამეურნეო ინვენტარი, საქონელი და ა.შ. რაც გააუმჯობესებს მათ სოციალურ მდგომარეობას, დაეხმარება განსახლებულ ადგილზე ინტეგრაციაში. აღნიშნულიდან გამომდინარე, სამოქმედო გეგმას (მე-4 თავის „ბ“ ქვეპუნქტი) დაემატა ახალი აქტივობა „განსახლებულ დევნილთა ინტეგრაციის ხელშეწყობის პროგრამის“ სახით, რომელსაც სააგენტო განახორციელებს 2019 წელს 100 000 ლარის ფარგლებში. აღნიშნული პროგრამის ფარგლებში, სამინისტროს  საცხოვრებელი ფართის (სახლი/ბინა)  შესყიდვის პროგრამის“ ბენეფიციარები მიიღებენ საჭირო მხარდაჭერას. 

სააგენტომ 2018 წელს განახორციელა სამოქმედო გეგმის მე-4 თავის (საარსებო წყაროების პროგრამებზე ხელმისაწვდომობა) „ბ“ ქვეპუნქტით (საარსებო წყაროების სახელმწიფო დახმარება (სუბსიდია) და გრანტები) გათვალისწინებული „მეწარმე სუბიექტთა მხარდაჭერის პროგრამა“ ორგანიზაცია „მოძრაობა შიმშილის წინააღმდეგ“ (შემდგომში - AAH) ერთად. აღნიშნული პროგრამის განსახორციელებლად სააგენტოს მიერ გამოყოფილი იყო 100 000 ლარი, ხოლო AAH-ის მიერ 112 000 ლარი. აღნიშნული ბიუჯეტის ფარგლებში, AAH უზრუნველყო მეწარმე სუბიექტების მხარდაჭერა, ტრენინგების მოწყობა/ორგანიზებაში. მითითებული პროგრამის ფარგლებში განსაზღვრულ რეგიონებში მცხოვრებმა დევნილებმა, რომლებიც ეწევიან სამეწარმეო საქმიანობას, მათი საქმიანობის გაფართოების, გაუმჯობესების, გადაიარაღების მიზნით მიიღეს მხარდაჭერა არანაკლებ 5 000 ლარისა და არაუმეტეს 10 000 ლარის ფარგლებში, იმ პირობით, რომ დაასაქმებენ ადგილობრივ მინიმუმ ერთ მოწყვლად პირს. საერთო ჯამში მხარდაჭერა მიიღო 20-მა მეწარმე სუბიექტმა ასევე, პროგრამის მოთხოვნის შესაბამისად, დამატებით მინიმუმ ერთი მოწყვლადი პირის დასაქმებით, დაფინანსებული ბენეფიციარების გარდა, საარსებო წყარო შეექმნა დამატებით მინიმუმ 20 ოჯახს. 2019 წელს AAH-ს არ აქვს დაგეგმილი აღნიშნული პროგრამის განხორციელება. იქიდან გამომდინარე, რომ „მეწარმე სუბიექტთა მხარდაჭერის პროგრამის“ ფარგლებში მნიშვნელოვანი იყო AAH-ის რესურსი, სააგენტო საკუთარი ბიუჯეტით მოკლებულია შესაძლებლობას 2019 წელს კვლავ განახორციელოს აღნიშნული პროგრამა. შესაბამისად, წარმოდგენილი სამოქმედო გეგმიდან (მე-4 თავის „ბ“ ქვეპუნქტი) ამოღებულია „მეწარმე სუბიექტთა მხარდაჭერის პროგრამა“. 

           სამოქმედო გეგმის პრეამბულაში გათვალისწინებულია, რომ სამოქმედო გეგმის განხორციელების პროცესს მართვასა და მონიტორინგს უწევს სამეთვალყურეო საბჭო, რომელიც შეიმუშავებს შესაბამის რეკომენდაციებს. შემუშავებული რეკომენდაციები კი წარედგინება უწყებათაშორის კომიტეტს შესაბამისი გადაწყვეტილების მისაღებად. 2018 წლის 6 დეკემბერს სამეთვალყურეო საბჭოს მიერ მიღებული იქნა გადაწყვეტილება უწყებათაშორისი კომიტეტის გაუქმების შესახებ, იქიდან გამომდინარე, რომ სამეთვალყურეო საბჭოს ახალ შემადგენლობაშია ის უწყებები, რომლებიც იყვნენ უწყებათაშორისი კომიტეტის შემადგენლობაში და ერთიდაიმავე შემადგენლობას არ მოუწიოს ორი სხვადასხვა ორგანოს ფუნქციების შესრულება. გარდა ამისა, სააგენტოს ჰყავს მაკონტროლებელი ორგანო სამინისტროს სახით, ასევე, საქართველოს ოკუპირებული ტერიტორიებიდან იძულებით გადაადგილებულ პირთა, განსახლებისა და ლტოლვილთა მინისტრის 2016 წლის 18 აპრილის N1797 ბრძანებით დამტკიცებული „საჯარო სამართლის იურიდიული პირის - საარსებო წყაროებით უზრუნველყოფის სააგენტოს დებულების“ თანახმად, სააგენტოს სამოქმედო გეგმას, განსახორციელებელი პროგრამების პროექტებს განიხილავს მმართველი საბჭო, რომელიც იღებს შესაბამის გადაწყვეტილებებს. მმართველობის რამდენიმე რგოლის არსებობა ქმნის დამატებით ბიუროკრატიულ რგოლს (სამინისტრო, უწყებათაშორისი კომიტეტი, სამეთვალყურეო საბჭო, მმართველი საბჭო), რომელიც მოუქნელია და აფერხებს სააგენტოს ოპერატიულ და მოქნილად ფუნქციონირებას. აღნიშნულიდან გამომდინარე, მიღებული იქნა გადაწყვეტილება, რომ სამოქმედო გეგმიდან ამოღებული იქნეს უწყებათაშორისი კომიტეტი. სამოქმედო გეგმის პროცესის მართვის და მონიტორინგის ფუნქციით დარჩება მხოლოდ სამეთვალყურეო საბჭო, რომლის წევრები არიან: საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის სამინისტრო, საქართველოს იუსტიციის სამინისტრო, საქართველოს ფინანსთა სამინისტრო, საქართველოს ეკონომიკისა და მდგრადი განვითარების სამინისტრო, საქართველოს რეგიონული განვითარებისა და ინფრასტრუქტურის სამინისტრო, საქართველოს განათლების, მეცნიერების, კულტურისა და სპორტის სამინისტრო, საქართველოს გარემოს დაცვისა და სოფლის მეურნეობის სამინისტრო, საქართველოს მთავრობის ადმინისტრაცია, აფხაზეთის ავტონომიური რესპუბლიკის მთავრობა, საქართველოს სახალხო დამცველის აპარატი, ევროკავშირის სადამკვირვებლო მისია საქართველოში (EUMM), გაეროს ლტოლვილთა საქმეების უმაღლესი კომისარიატი (UNHCR), გაერთიანებული ერების მუდმივი კოორდინატორი საქართველოში (UNCT), გერმანიის საერთაშორისო თანამშრომლობის საზოგადოება (GIZ) ამერიკის შეერთებული შტატების საერთაშორისო განვითარების სააგენტოს (USAID) „პროექტი ზრდა საქართველოში“ (ZRDA) წარმომადგენელი; სამეთვალყურეო საბჭოს წევრები, სათათბირო ხმის უფლებით, ასევე არიან არასამთავრობო სექტორის ორი წარმომადგენელი (ერთი ადგილობრივი, ერთი საერთაშორისო), სხვა ორგანიზაციების წარმომადგენლები შესაძლებელია მოწვეულ იქნენ სამეთვალყურეო საბჭოს მიერ სპეციფიკური საკითხების განსახილველად. სამეთვალყურეო საბჭოს მუშაობის წესი და პერსონალური შემადგენლობა მტკიცდება საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის მინისტრის ბრძანებით. აღნიშნულიდან გამომდინარე, შესაბამისი ცვლილება შედის სამოქმედო გეგმის პრეამბულასა და მე-5 თავში.
ინფორმაცია ევროკავშირის სამართლებრივი აქტის შესახებ
	პროექტი არ გამომდინარეობს ,,ერთის მხრივ, საქართველოსა და, მეორეს მხრივ, ევროკავშირს და ევროპის ატომური ენერგიის გაერთიანებას და მათ წევრ სახელმწიფოებს შორის ასოცირების შესახებ შეთანხმებიდან“ ან ევროკავშირთან დადებული საქართველოს სხვა ორმხრივი და მრავალმხრივი ხელშეკრულებებიდან.
პროექტის მიღებით გამოწვეული საფინანსო-ეკონომიკური შედეგების გაანგარიშება

განკარგულების პროექტის მიღება არ საჭიროებს დამატებითი სახსრების გამოყოფას სახელმწიფო ბიუჯეტიდან.

სამოქმედო გეგმით გათვალისწინებული ღონისძიებები განხორციელდება საქართველოს კანონმდებლობით დადგენილი წესით, 2019 წლის სახელმწიფო ბიუჯეტით სამინისტროსა და სააგენტოსათვის გამოყოფილი ასიგნებების ფარგლებში, ასევე დონორი ორგანიზაციების ფინანსური მხარდაჭერით.

პროექტის მოსალოდნელი შედეგები

წარმოდგენილი პროექტით შეცვლილი რედაქციით ჩამოყალიბდება „იძულებით გადაადგილებულ პირთათვის − დევნილთათვის საარსებო წყაროებზე ხელმისაწვდომობის უზრუნველყოფის სტრატეგიის განხორციელების 2018-2019 წლების სამოქმედო გეგმა“, რაც საშუალებას მისცემს სსიპ - საარსებო წყაროებით უზრუნველყოფის სააგენტოს 2019 წელს გააგრძელოს დევნილთა საჭიროებებზე მორგებული პროგრამების განხორციელება, განახორციელოს მათი სოციალური მდგომარეობის გაუმჯობესებისა და განსახლებულ დევნილთა ინტეგრაციის მიზნით ახალი პროგრამა. სამოქმედო გეგმით გათვალისწინებული აქტივობების განხორციელება ხელს შეუწყობს დევნილთა სოციალურ-ეკონომიკური მდგომარეობის გაუმჯობესებას, განათლების მიღებას, მათ დასაქმებას, ინტეგრაციას და ქვეყნის ეკონომიკურ ზრდაში მათ ჩართულობას. 

პროექტის განხორციელების ვადები

განკარგულების პროექტზე თანდართული სამოქმედო გეგმით  გათვალისწინებული აქტივობა განხორციელდება 2019 წლის 1 იანვრიდან 2019 წლის 31 დეკემბრის ჩათვლით.

პროექტის ავტორ(ებ)ი და წარმდგენი

          პროექტის ავტორია საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის სამინისტროს კონტროლს დაქვემდებარებული სსიპ - საარსებო წყაროებით უზრუნველყოფის სააგენტო.

          პროექტის წარმდგენია საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის სამინისტრო.




განმარტებითი ბარათი


„იძულებით გადაადგილებულ პირთა - დევნილთა მიმართ 2019-2020 წლებში სახელმწიფო სტრატეგიის განხორციელების სამოქმედო გეგმის დამტკიცების თაობაზე“ საქართველოს მთავრობის განკარგულების პროექტზე



ინფორმაცია სამართლებრივი აქტის პროექტის შესახებ

წარმოდგენილი განკარგულების პროექტის მომზადების მიზანია საქართველოს მთავრობის 2017 წლის 13 თებერვლის №240 განკარგულებით დამტკიცებული „საქართველოს ოკუპირებული ტერიტორიებიდან იძულებით გადაადგილებულ პირთა - დევნილთა	მიმართ    2017-2018    წლებში    სახელმწიფო    სტრატეგიის    განხორციელების სამოქმედო გეგმის“  განახლება და ამ წლებში მიღებული გამოცდილების შესაბამისად, მისი სრულყოფა.
„იძულებით გადაადგილებულ პირთა - დევნილთა მიმართ სახელმწიფო სტრატეგიის დამტკიცების შესახებ” საქართველოს მთავრობის 2007 წლის 2 თებერვლის N47 განკარგულებით   დამტკიცებული   „იძულებით   გადაადგილებულ   პირთა   -   დევნილთა მიმართ სახელმწიფო სტრატეგია“ (შემდგომში - სახელმწიფო სტრატეგია) ითვალისწინებს დევნილთა ადეკვატურ გრძელვადიანი განსახლებისა და ინტეგრაციის ხელშემწყობ ძირითად პრინციპებს. დევნილთა მიმართ სახელმწიფო სტრატეგია უვადოა, ხოლო სტრატეგიის განხორციელების სამოქმედო გეგმა წარმოადგენს კონკრეტულ წლებში განახლებად პრიორიტეტულ მიმართულებებსა და პროექტებს, რაც თავისთავად არ გულისხმობს სახელმწიფო სტრატეგიით განსაზღვრული მიზნებისა და ამოცანების ამ ვადაში დასრულებას.
განკარგულების პროექტით წარმოდგენილი „იძულებით გადაადგილებულ პირთა - დევნილთა მიმართ 2019-2020 წლებში სახელმწიფო სტრატეგიის განხორციელების სამოქმედო გეგმა“ (შემდგომში - სამოქმედო გეგმა) შესაბამისობაშია „საქართველოს ოკუპირებული ტერიტორიებიდან იძულებით გადაადგილებულ პირთა - დევნილთა შესახებ“ საქართველოს კანონთან. წარმოდგენილ სამოქმედო გეგმაში აისახა დევნილთა გრძელვადიანი საცხოვრებელით უზრუნველყოფის პროცესების განხორციელებისას დაგროვილი გამოცდილება და რეკომენდაციები, რომლებიც შემუშავებულია სამოქმედო გეგმის ფარგლებში მოქმედი სამეთვალყურეო საბჭოს მიერ და ყველა სხვა პარტნიორთან კონსულტაციის გზით. სამეთვალყურეო საბჭოს შემადგენლობაში შედიან სახელმწიფო დაწესებულებების, საქართველოს სახალხო დამცველის, ასევე საერთაშორისო და ადგილობრივი არასამთავრობო ორგანიზაციების წარმომადგენლები.
წარმოდგენილი სამოქმედო გეგმა ითვალისწინებს დევნილთა გრძელვადიანი განსახლების სხვადასხვა მიმართულებებს, კერძოდ:
	სახელმწიფო     საკუთრებაში     არსებული     და     დევნილთათვის     მართლზომიერ მფლობელობაში		გადაცემული   საცხოვრებელი   ფართების   (ყოფილი   დევნილთა კომპაქტურად	განსახლების      ობიექტებში)      დევნილებისათვის      საკუთრებაში გადაცემას;
	დევნილების გრძელვადიანი   საცხოვრებლით   უზრუნველყოფას სახელმწიფოს მიერ ახლად აშენებულ კორპუსებში;
	დევნილების გრძელვადიანი საცხოვრებლით უზრუნველყოფას   სახელმწიფოს მიერ შესყიდულ ბინებსა და სახლებში (მათ შორის თანადაფინანსებით);
	დევნილების გრძელვადიანი საცხოვრებლით უზრუნველყოფას    ინდივიდუალური საცხოვრებელი სახლებისა და ბინების შეძენა/შესყიდვისა (მათ შორის სოფლად)  და საკუთრებაში გადაცემის გზით.
	საქართველოს ტერიტორიული მთლიანობისთვის წარმოებული ომის ვეტერანების და საქართველოს ტერიტორიული მთლიანობისთვის ბრძოლაში დაღუპული პირების დევნილი ოჯახის წევრების განსახლებას.
	გრძელვადიანი განსახლების  მიზნით,  სახელმწიფოს  მიერ  ერთჯერადი  ფულადი დახმარების გაცემას იმ დევნილ ოჯახებზე, რომლებმაც მინისტრის ნორმატიული აქტით დამტკიცებულ თარიღამდე იპოთეკური	სესხით შეიძინეს   საცხოვრებელი   სახლები/ბინები და აღნიშნული საცხოვრებელი სახლები/ბინები არის მათი ერთადერთი საკუთრება (ერთჯერადი ფულადი	დახმარების მაქსიმალური     ოდენობა     განისაზღვრება     მინისტრის ნორმატიული აქტით).
საქართველოს მთავრობის 2017 წლის 13 თებერვლის №240 განკარგულებით დამტკიცებული „საქართველოს ოკუპირებული ტერიტორიებიდან იძულებით გადაადგილებულ პირთა - დევნილთა მიმართ 2017-2018 წლებში სახელმწიფო სტრატეგიის განხორციელების სამოქმედო გეგმა ითვალისწინებდა გრძელვადიანი განსახლების მიზნით, სახელმწიფოს მიერ ერთჯერადი ფულადი დახმარების გაცემას იმ დევნილ ოჯახებზე, რომლებმაც 2018 წლის 1 იანვრამდე იპოთეკური სესხით შეიძინეს საცხოვრებელი სახლები/ბინები და აღნიშნული საცხოვრებელი სახლები/ბინები არის მათი ერთადერთი საკუთრება.
სამოქმედო გეგმა ასევე ითვალისწინებს დევნილთა დროებითი განსახლების ღონისძიებებს. კერძოდ სამინისტრომ შესაძლოა, შესაბამისი პირობების არსებობის შემთხვევაში, დევნილს შესთავაზოს დროებითი განსახლების ისეთი ალტერნატივები, როგორიცაა სოციალური საცხოვრებელი ან დროებით ქირის თანხით უზრუნველყოფა მინისტრის ნორმატიული აქტით დადგენილი წესითა და ოდენობით.
სამოქმედო გეგმით გათვალისწინებული ღონისძიებების განხორციელების საერთო კოორდინაციას კვლავ განახორციელებს სამეთვალყურეო საბჭო, რომელსაც ხელმძღვანელობს საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის სამინისტრო. სამეთვალყურეო საბჭოს წევრები კვლავაც იქნებიან: საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის სამინისტრო, საქართველოს  იუსტიციის  სამინისტრო,  საქართველოს  ფინანსთა  სამინისტრო, საქართველოს ეკონომიკისა და მდგრადი განვითარების სამინისტრო, საქართველოს რეგიონული განვითარებისა და ინფრასტრუქტურის სამინისტრო, საქართველოს განათლების, მეცნიერების, კულტურისა და სპორტის სამინისტრო, საქართველოს გარემოს დაცვისა და სოფლის მეურნეობის სამინისტრო, საქართველოს მთავრობის ადმინისტრაცია, აფხაზეთის  ავტონომიური  რესპუბლიკის მთავრობა, საქართველოს სახალხო დამცველის  აპარატი,  ევროკავშირის სადამკვირვებლო მისია საქართველოში (EUMM), გაეროს   ლტოლვილთა   საქმეების   უმაღლესი   კომისარიატი   (UNHCR), გაერთიანებული ერების მუდმივი კოორდინატორი საქართველოში (UNCT), გერმანიის საერთაშორისო თანამშრომლობის საზოგადოება (GIZ), ამერიკის შეერთებული შტატების საერთაშორისო განვითარების სააგენტოს (USAID) „პროექტი ზრდა საქართველოში“ (ZRDA); სამეთვალყურეო საბჭოს წევრები, სათათბირო ხმის უფლებით, ასევე არიან არასამთავრობო სექტორის ორი წარმომადგენელი (ერთი ადგილობრივი, ერთი საერთაშორისო); სხვა ორგანიზაციების წარმომადგენლები შესაძლებელია მოწვეულ იქნენ სამეთვალყურეო საბჭოს მიერ სპეციფიკური საკითხების განსახილველად.
სამეთვალყურეო საბჭო კოორდინაციას უწევს დევნილთა მიმართ სახელმწიფო სტრატეგიითა და სამოქმედო გეგმით გათვალისწინებული ღონისძიებების განხორციელებას. სამეთვალყურეო საბჭოს პერსონალური შემადგენლობა მტკიცდება საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის მინისტრის ბრძანებით, სამოქმედო გეგმით განსაზღვრული მასში შემავალი სახელმწიფო ორგანოებისა და საერთაშორისო ორგანიზაციების წარმომადგენლებისაგან. სამეთვალყურეო საბჭოს დებულება მტკიცდება საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის მინისტრის ბრძანებით.

ინფორმაცია ევროკავშირის სამართლებრივი აქტის შესახებ

პროექტი არ გამომდინარეობს ,,ერთის მხრივ, საქართველოსა და, მეორეს მხრივ, ევროკავშირს და ევროპის ატომური ენერგიის გაერთიანებას და მათ წევრ სახელმწიფოებს შორის ასოცირების შესახებ შეთანხმებიდან“ ან ევროკავშირთან დადებული საქართველოს სხვა ორმხრივი და მრავალმხრივი ხელშეკრულებებიდან.



პროექტის მიღებით გამოწვეული საფინანსო-ეკონომიკური შედეგების გაანგარიშება

განკარგულების პროექტით გათვალისწინებული ცვლილებები არ გამოიწვევს საქართველოს სახელმწიფო ბიუჯეტიდან დამატებითი სახსრების გამოყოფის საჭიროებას.
სამოქმედო გეგმით გათვალისწინებული ღონისძიებები განხორციელდება საქართველოს  კანონმდებლობით  დადგენილი  წესით,  სამინისტროსათვის  2019-2020 წლებში გამოყოფილი ასიგნებების ფარგლებში, ასევე დონორი ორგანიზაციების ფინანსური მხარდაჭერით.
სამოქმედო გეგმით გათვალისწინებული 2019 წლის აქტივობების განსახორციელებლად საჭიროა 99,503,850 ლარი, ხოლო 2020 წლის ბიუჯეტი დაზუსტდება 2019 წლის ბოლოს. შესაძლოა მოხდეს აღნიშნული თანხების დაზუსტება, განსაკუთრებით გრძელვადიანი განსახლების პროექტების დაფინანსების მიმართულებით. სამოქმედო გეგმით გათვალისწინებული აქტივობების შესასრულებლად საჭირო საბიუჯეტო თანხების ზედა ზღვარი 2019 წელს არის დაახლოებით 102,700,000 ლარი (სახელმწიფო ბიუჯეტის 27 06 03  და 25 06  კოდებით გათვალისწინებული თანხები). 

პროექტის მოსალოდნელი შედეგები

ამ განკარგულების მიღების შემთხვევაში, სამოქმედო გეგმით გათვალისწინებული ღონისძიებების  განხორციელება  ხელს  შეუწყობს  დევნილთა  გრძელვადიანი საცხოვრებლით უზრუნველყოფის ღონისძიებების ეფექტურ განხორციელებასა და მათი ინტეგრაციის პროცესის დაჩქარებას. ამასთან, განკარგულების მოქმედების პერიოდში, სამოქმედო გეგმის შესაბამისად, დევნილი ოჯახების მნიშვნელოვანი ნაწილი დაკმაყოფილებული ქნება გრძელვადიანის საცხოვრებლით.
დევნილთა გრძელვადიანი განსახლება სხვადასხვა პროგრამის ფარგლებში სამოქმედო გეგმის ძირითადი მოსალოდნელი შედეგებია:
· საცხოვრებლების შესყიდვის პროგრამის ფარგლებში 2019 წელს დაგეგმილია 650 დევნილი ოჯახის განსახლება. პროგრამის ფარგლებში, 2019 წელს საპილოტე რეჟიმში განხორციელდება 2013 წლის 1 ივნისამდე თბილისში რეგისტრირებული 50 დევნილი ოჯახის განსახლება თანადაფინანსების პრინციპის საფუძველზე. აღნიშნულის განხორციელების მიზნით, შემუშავდება შესაბამისი ცვლილება და აისახება მინისტრის ნორმატიული აქტით დამტკიცებულ დევნილთა საცხოვრებლით უზრუნველყოფის წესში. 2020 წლის ინდიკატორი დაზუსტდება 2019 წლის ბოლოს;
· ახლადაშენებულ საცხოვრებელ კორპუსებში 2019 წელს ბინას მიიღებს დაახლოებით 1100 დევნილი ოჯახი. 2020 წლის ინდიკატორი დაზუსტდება 2019 წლის ბოლოს;
· მრავალბიანიან საცხოვრებელ შენობებში 2019 წელს მოხდება 800 ბინის შეძენა. 2020 წლის ინდიკატორი დაზუსტდება 2019 წლის ბოლოს;
· მოხდება დაახლოებით 100 კერძო საკუთრებაში არსებული ბინის გამოსყიდვა 2019-2020 წლებში;
· განხორციელდება 200 იპოთეკარის დახმარება 2019-2020 წლებში;
· საქართველოს ტერიტორიული მთლიანობისთვის წარმოებული ომის ვეტერანების  და საქართველოს ტერიტორიული მთლიანობისთვის ბრძოლაში დაღპული პირების დევნილი ოჯახის წევრების საცხოვრებელი პირობების გაუმჯობესების მიზნით 2019 წელს საპილოტე რეჟიმში განხორციელდება 180 მოწყვლადი დევნილი ოჯახის განსახლება მრავალბინიან საცხოვრებელ შენობებში და ახლადაშენებულ საცხოვრებელ კორპუსებში. აღნიშნულის განხორციელების მიზნით, შემუშავდება შესაბამისი ცვლილება და აისახება მინისტრის ნორმატიული აქტით დამტკიცებულ დევნილთა საცხოვრებლით უზრუნველყოფის წესში;
· საცხოვრებელი ფართების პრივატიზაციის მიმართულებით 2019-2020 წლებში იგეგმება 3000 ოჯახისთვის საცხოვრებელი ფართების საკუთრებაში დარეგისტრირება.



პროექტის განხორციელების ვადები

განკარგულების მიღების შემთხვევაში, სამოქმედო გეგმით გათვალისწინებული ღონისძიებები განხორციელდება 2019-2020 წლებში.

პროექტის ავტორ(ებ)ი და წარმდგენი

განკარგულების  პროექტის  ავტორი და წარმდგენია  საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის სამინისტრო.




2019 წლის ჯანმრთელობის დაცვის სახელმწიფო პროგრამების დამტკიცების შესახებ“
საქართველოს მთავრობის დადგენილების პროექტის
განმარტებითი ბარათი

1. [bookmark: _GoBack]ინფორმაცია სამართლებრივი აქტის პროექტის შესახებ (პროექტის მიღების მიზეზი  და მიზანი)
დადგენილების პროექტის მომზადების საფუძველია „საქართველოს 2019 წლის სახელმწიფო ბიუჯეტის შესახებ“  საქართველოს კანონის 30-ე მუხლის მე-2 პუნქტი და  „ჯანმრთელობის დაცვის შესახებ“ საქართველოს კანონის მე–19 მუხლი. 
დადგენილების პროექტი ითვალისწინებს ჯანმრთელობის დაცვის 21 სახელმწიფო პროგრამის დამტკიცებას და განსაზღვრავს აღნიშნული პროგრამების ფარგლებში გათვალისწინებული საქონლის/მომსახურების მოცულობას, საქონლის/მომსახურების დაფინანსების მოცულობას, დაფინანსების მექანიზმებსა და განმახორციელებელ ორგანიზაციებს.
  ძირითადად  უცვლელი დარჩა 2018 წლის ჯანმრთელობის დაცვის სახელმწიფო პროგრამების დამტკიცების შესახებ“  საქართველოს მთავრობის 2018 წლის 30 დეკემბრის  №592 დადგენილების ფარგლებში გათვალისწინებული  ჯანმრთელობის დაცვის სახელმწიფო პროგრამების ფორმატი და დიზაინი.  დადგენილების ზოგად ნაწილში განისაზღვრა გარდამავალი პერიოდისთვის საჭირო ღონისძიებები (ხელშეკრულებების უწყვეტობა, ვაუჩერული პროგამების მიმწოდებლების სტატუსის შენარჩუნება, წინა პერიოდის დავალიანებების დაფარვა) და  დაემატა დადგენილების ძირითად მუხლებს.

ცვლილებები შევიდა რამდენიმე პროგრამის პროექტში, რომლებიც წარმოდგენილია და განმარტებულია შესაბამისი პროგრამის განხილვისას.

(1) ,,დაავადებათა ადრეული გამოვლენისა და სკრინინგის“ სახელმწიფო პროგრამა ითვალისწინებს შემდეგ მომსახურებებს: (ა) ძუძუს, საშვილოსნოს ყელის და კოლორექტული კიბოს სკრინინგი, პროსტატის კიბოს მართვა. გრძელდება  საშვილოსნოს ყელის ორგანიზებული სკრინინგი გურჯაანის მუნიციპალიტეტის მასშტაბით, (ბ) 1-დან 6 წლამდე ასაკის ბავშვთა მსუბუქი და საშუალო ხარისხის მენტალური განვითარების დარღვევების პრევენციას, ადრეულ დიაგნოსტიკას და გონებრივი ჩამორჩენილობის პროფილაქტიკას, (გ) ეპილეფსიის დიაგნოსტიკასა და ზედამხედველობას, რაც მოიცავს ეპილეფსიის რეესტრის წარმოებას, ეპილეფსიის პირველად დიაგნოსტიკასა და დიაგნოზის დადასტურების მიზნით პაციენტის ჩაღრმავებულ კვლევებს, (დ) დღენაკლულთა რეტინოპათიის სკრინინგს, (ე) საინფორმაციო რეგისტრების და ელექტრონული მოდულების განვითარებას; აღნიშნული კომპონენტის მოცულობა იზრდება წინა წელთან შედარებით, ცენტრის მიერ ადმინისტრირებადი ელექტრონული საინფორმაციო სისტემების რაოდენობის გაზრდისა და ახალი სისტემების განვითარების აუცილებლობიდან გამომდინარე (დაგეგმილია ინფორმაციული ტექნოლოგიების სპეციალისტების დაკონტრაქტება არსებული ელექტრონული სისტემების მართვა/ადმინისტრირების და შემდგომი განვითარების მიზნით); (ვ) პროგრამის ადმინისტრირებასა და მონიტორინგს; (ზ) პრევენციული ღონისძიებების პოპულარიზაციასა და საინფორმაციო მხარდაჭერას, რომელმაც ხელი უნდა შეუწყოს მოსახლეობაში ცნობიერების ამაღლებას პრევენციული პროგრამებში ჩართვის აუცილებლობის თაობაზე.

(2) ,,იმუნიზაციის“ სახელმწიფო პროგრამა ითვალისწინებს: (ა) იმუნიზაციის წარმოებისათვის საჭირო (მათ შორის, „ბ“ ჰეპატიტით ინფიცირების მაღალი რისკის ჯგუფს (დიალიზზე მყოფი პირები, ჰემოფილიით დაავადებული პირები, ინექციური ნარკოტიკების მომხმარებელი პირები, აივ-ინფექციით/შიდსით და C ჰეპატიტით დაავადებული პირები, სამედიცინო პერსონალი) მიკუთვნებული პირების B ჰეპატიტის საწინააღმდეგო ვაქცინაციისთვის და საქართველოს თავდაცვის სამინისტროს ორგანიზებული კონტინგენტის ვაქცინაციისთვის) ვაქცინების და ასაცრელი მასალების (შპრიცებისა და უსაფრთხო ყუთების) შესყიდვას, (ბ) სპეციფიკური (ბოტულიზმის, დიფტერიის, ტეტანუსის, გველის შხამის საწინააღმდეგო)  შრატების და ყვითელი ცხელების საწინააღმდეგო ვაქცინების სტრატეგიული მარაგის შესყიდვას; (გ) ანტირაბიული სამკურნალო საშუალებებით უზრუნველყოფას; (დ) ვაქცინების, ანტირაბიული სამკურნალო საშუალებების, სპეციფიკური შრატებისა და ასაცრელი მასალების (შპრიცებისა და უსაფრთხო ყუთების) მიღებას, შენახვასა და გაცემა-განაწილებას „ცივი ჯაჭვის“ პრინციპების დაცვით ცენტრალური დონიდან რეგიონულ/რაიონულ ადმინისტრაციულ ერთეულებამდე; (ე) წითელას მასიური გავრცელების პრევენციისა და გლობალური ელიმინაციის სტრატეგიით განსაზღვრული ღონისძიებების ფარგლებში, მოსახლეობის არაიმუნურ ან არასრულად იმუნიზებულ ფენებში არაგეგმიური იმუნოპროფილაქტიკის წარმოება, ცენტრის მიერ განსაზღვრული წესის შესაბამისად. ასევე, იმუნიზაციის პროგრამა ითვალისწინებს გრიპის საწინააღმდეგო ვაქცინის შესყიდვას. 

2018 წლის პროგრამის დიზაინისგან განსხვავებით დამატებით ითვალისწინებს:
	C ჰეპატიტის საერთაშორისო მრჩეველთა ჯგუფის რეკომენდაციების საფუძველზე „ბ“ ჰეპატიტის საწინააღმდეგო ვაქცინით აცრას დაქვემდებარებული პირების არეალის გაფართოებას ინფიცირების  მაღალი რისკის ჯგუფებში (დიალიზზე მყოფი პირები, ჰემოფილიით დაავადებული პირები, ინექციური ნარკოტიკების მომხმარებელი პირები, აივ-ინფექციით/შიდსით და C ჰეპატიტით დაავადებული პირები, სამედიცინო პერსონალი) 
	 გრიპის საწინააღმდეგო ვაქცინაციის არეალის გაფართოებას (2019 წელს დაგეგმილია 80 ათასი დოზა ვაქცინის შესყიდვა) და მეტი შტამური შემადგენლობის გრიპის ვაქცინის შესყიდვას, აცრას დაქვემდებარებულ ჯგუფებში მაქსიმალური იმუნიტეტის გამოსამუშავებლად. 

(3) ,,ეპიდზედამხედველობის“ პროგრამით გათვალისწინებული მომსახურება მოიცავს: (ა) ეპიდზედამხედველობის განხორციელებას და სამედიცინო სტატისტიკური სისტემის მუშაობის უზრუნველყოფას, (ბ) იმუნიზაციით მოცვის გაუმჯობესებას საინფორმაციო სისტემისა და ლოჯისტიკის გამართული მუშაობის გზით, (გ) მუნიციპალური სჯდ ცენტრების მიერ სამოქმედო არეალზე მიმდინარე წლის ჯანმრთელობის დაცვის სახელმწიფო პროგრამების ფარგლებში განხორციელებული ღონისძიებებისთვის ეპიდზედამხედველობითი მხარდაჭერის უზრუნველყოფას; (დ) მალარიისა და სხვა ტრანსმისიური დაავადებების გადამტანების გავრცელების (მ.შ. პრიორიტეტულია საქართველოს შავიზღვისპირა, მალარიის რისკის შემცველი სახელმწიფო საზღვრისპირა/მიმდებარე ტერიტორიები, ცენტრალური სატრანზიტო და მალარიის შესაძლო გავრცელების მაღალი რისკის ზონები) კერებში გადამტანების წინააღმდეგ პროფილაქტიკური დეზინსექცია ((ადამიანისათვის და ეკოლოგიურად უსაფრთხო ინსექტიციდებით საცხოვრებელი და არასაცხოვრებელი შენობების შიდა პერიმეტრის დამუშავება); (ე) ნოზოკომიური ინფექციების ეპიდზედამხედველობასა და ანტიბიოტიკებისადმი მიკრობთა რეზისტენტობის შესწავლას, (ვ) ვირუსული დიარეების კვლევას, მათ შორის 0-5 წლის ასაკის  ჰოსპიტალიზებულ ბავშვთა ფეკალური სინჯების შერჩეული საყრდენი ბაზებიდან და აღნიშნული კვლევების უზრუნველყოფის მიზნით როტა, ნორო და ადენო ვირუსების განმსაზღვრელი იმუნოფერმენტული ტესტ-სისტემების შესყიდვას.
2018 წლის პროგრამის დიზაინისგან განსხვავებით დამატებით ითვალისწინებს:
	 გრიპზე საყრდენი ბაზებით ზედამხედველობის სისტემის გაფართოებას. კერძოდ, ამჟამად არსებული თბილისის საყრდენ ბაზებს დაემატება დასავლეთ საქართველოს 3 კლინიკა, რომლებშიც განხორციელდება გრიპზე და გრიპისმაგვარ ინფექციებზე ზედამხედველობა.
	 მიმწოდებლების მიერ მალარიის, ნოზოკომიური ინფექციების და დიარეული დაავადებების საკვლევი მასალის ასაღებად საჭირო სახარჯი მასალა გათვალისწინებული იქნება მომსახურების ღირებულებაში, აღნიშნული მასალების ლოჯისტიკის საკითხების გამარტივების მიზნით;

 (4) ,,უსაფრთხო სისხლის“ სახელმწიფო პროგრამის ფარგლებში გათვალისწინებულია: (ა) დონორული სისხლის კვლევა B და C ჰეპატიტზე, აივ-ინფექცია/შიდსსა და სიფილისზე, (ბ) ხარისხის გარე კონტროლის და მონიტორინგის უზრუნველყოფა, მათ შორის პროგრამაში მონაწილე სისხლის ბანკებში და ასევე ყველა დანარჩენ სისხლის ბანკში, რომელიც ფლობს საწარმოო ტრანფუზიოლოგიის საქმიანობის ლიცენზიას, არ არის პროგრამით განსაზღვრული სერვისების მიმწოდებელი და წერილობით დაუდასტურებს განმახორციელებელს ამ კომპონენტში მონაწილეობის სურვილს; ამასთან, ხარისხის გარე კონტროლის (საკვლევი პანელების მოსამზადებლად) მიზნით, სისხლის ბანკებს უჩნდებათ წუნდებული სისხლის ბეგების ცენტრისთვის უსასყიდლოდ გადაცემის ვალდებულება. (გ) სისხლის უანგარო, რეგულარული დონორობის მხარდაჭერისა და მოზიდვის ეროვნული  კამპანიის  განხორციელების  მიზნით  გასატარებელი ღონისძიებები, მათ შორის "უანგარო დონორთა მსოფლიო დღესთან" დაკავშირებული ღონისძიებების მხარდაჭერა; (დ)_სისხლის დონორებში C ჰეპატიტზე სკრინინგით საეჭვო-დადებითი შემთხვევების კონფირმაციული კვლევას HCV Cor-Ag მეთოდით, ხოლო უარყოფითი შედეგის შემთხვევაში, ნიმუშების კვლევას -  HCV რნმ პჯრ მეთოდით,მ.შ. იმ სისხლის ბანკებში,  რომლებიც ფლობენ საწარმოო ტრანსფუზიოლოგიის საქმიანობის ლიცენზიას, არ წარმოადგენენ პროგრამით განსაზღვრული სერვისების მიმწოდებლებს, მაგრამ წერილობით დაუდასტურებენ განმახორციელებელს ამ კომპონენტში მონაწილეობის სურვილს. 

2018 წლის პროგრამის დიზაინისგან განსხვავებით დამატებით ითვალისწინებს: 
	 ხარისხის გარე კონტროლის და მონიტორინგის სისტემაში პროგრამაში არამონაწილე  სისხლის ბანკების ჩართვის შესაძლებლობა. ამასთან, ხარისხის გარე კონტროლისათვის საკვლევი პანელების მოსამზადებლად, პროგრამაში მონაწილე სისხლის ბანკები თავად მიაწვდიან წუნდებული სისხლის ბეგებს ცენტრის ლუგარის ლაბორატორიას.  
	 იზრდება სისხლის უანგარო, რეგულარული დონორობის მხარდაჭერისა და მოზიდვის ეროვნული კამპანიის განხორციელების მიზნით გასატარებელი ღონისძიებების მოცულობა და ბიუჯეტი, რაც ეხმიანება სახელმწიფოს სტრატეგიას და ევროდირექტივით განსაზღვრულ ვალდებულებებს, მთლიანად უანგარო დონაციებზე გადასვლასთან დაკავშირებით; 
	 ცალკე კომპონენტად განისაზღვრა სისხლის დონორთა ერთიანი ელექტრონული სისტემის მართვა-ადმინისტრირება; 

(5) ,,საზოგადოებრივი ჯანდაცვის, გარემოსა და პროფესიულ დაავადებათა ჯანმრთელობის სფეროში არსებული ვალდებულებების ხელშეწყობა“ სახელმწიფო პროგრამის ფარგლებში გათვალისწინებული მომსახურება მოიცავს სხვადასხვა ტიპის საწარმოში დასაქმებულთა პროფესიული ჯანმრთელობის კვლევას მიზნობრივი ჯგუფების მიხედვით და გამოვლენილ პროფესიულ დაავადებათა დიაგნოზების აგრეგირებას მონაცემთა ბაზაში; სამუშაო ადგილებზე არსებული პროფესიული რისკების ინვენტარიზაციასა და შეფასებას; პროფესიული რისკფაქტორების პირველადი პრევენციის ღონისძიებათა კომპლექსისა და მავნე ფაქტორების ექსპოზიციის დონის შემცირების რეკომენდაციების შემუშავებას კონკრეტული საწარმოსათვის; დასაქმებულთა ჯანმრთელობის მონიტორინგის ოპტიმალური სქემისა და სამედიცინო შემოწმების პერიოდულობის განსაზღვრას მიზნობრივი ჯგუფების მიხედვით; საწარმოს ადმინისტრაციისა და დასაქმებულთა სწავლებას პროფესიული დაავადებების პრევენციის, პროფესიული რისკების შეფასებისა და კონტროლის მექანიზმების საკითხებზე; ქვეყნის მასშტაბით კონკრეტულ საწარმოებში არსებული პროფესიული რისკების ეპიდემიოლოგიური რუკისა და შესაბამისი მონაცემთა ბაზის ფორმირებას. ასევე, საზოგადოებრივი ჯანმრთელობის დაცვისა და გარემოს ჯანმრთელობის სფეროში აღებული ვალდებულებების განხორციელების ხელშეწყობის მიზნით, პროგრამით გათვალისწინებულია შესაბამისი  კომპონენტი ექსპერტული მომსახურების შესასყიდად.

(6) ,,ტუბერკულოზის მართვის“ სახელმწიფო პროგრამის ფარგლებში გათვალისწინებულია: (ა) ამბულატორიული მომსახურება, (ბ) ეპიდზედამხედველობა, (გ) ლაბორატორიული კონტროლი და ნახველის ლოჯისტიკა,  (დ) სტაციონარული მომსახურება, (ე) პატიმრობისა და თავისუფლების აღკვეთის დაწესებულებებისთვის ტუბერკულოზის მართვის მიზნით მედიკამენტების, სხვა სახარჯი და დამხმარე მასალების შესყიდვა და გადაცემა, ვ) ტუბერკულოზის პროგრამის რეგიონული მართვა და მონიტორინგი, ზ) ტუბერკულოზის სამკურნალო პირველი რიგის მედიკამენტების (სრულად) და მეორე რიგის მედიკამენტების (სრული ღირებულების 75%-ის) შესყიდვა, მიღება და ტრანსპორტირება,  თ) სენსიტიური და რეზისტენტული ფორმის ტუბერკულოზით დაავადებულ პაციენტთა მკურნალობაზე დამყოლობის გაუმჯობესების მიზნით, ფულადი წახალისების საშემოსავლო გადასახადისა და რეზისტენტული ფორმის ტუბერკულოზით დაავადებულთა ფულადი წახალისების დაფინანსება. 
	პროგრამით გათვალისწინებული მომსახურება ანაზღაურდება სრულად და არ ითვალისწინებს თანაგადახდას პაციენტის მხრიდან. 
	
2018 წლის პროგრამის დიზაინისგან განსხვავებით : 

	2019 წლის პროექტის ფარგლებში გათვალისწინებულია ამბულატორიული მომსახურების კომპონენტში მონაწილე ფთიზიატრის და ექთნის მინიმალური ხელფასის ზრდა 30 %-ით, რის შედეგადაც ექიმის ანაზღაურება 360 ლარის ნაცვლად განისაზღვრა 460 ლარით თვეში, ხოლო ექთნის ანაზღაურება 280 ლარის ნაცვლად 360 ლარის ოდენობით; 	აღნიშნულიდან გამომდინარე, გაიზარდა ამბულატორიული მომსახურების ვაუჩერების ფასებიც, რომელშიც შეწონილი იყო ექიმის და ექთნის ხელფასი
	ცვლილება ასევე, შეეხო სტაციონარული მომსახურების კომპონენტს, რომლის ფარგლებშიც რეგიონის დაწესებულებების საწოლდღეები გაიყო სენსიტიურად და რეზისტენტულად. კერძოდ, 2018 წელს გათვალისწინებული სენსიტიური / რეზისტენტული ფორმის (ტარიფი - 50 ლარი), ნაცვლად, ჩამოყალიბდა ორი ფორმა სენსიტიური ფორმის ტუბერკულოზის მკურნალობა (ტარიფით 50 ლარი) და რეზისტენტული ფორმის ტუბერკულოზის მკურნალობა (ტარიფით 70 ლარი).
	აღსანიშნავია, რომ ზემოაღნიშნული ცვლილებების განხორციელება დაგეგმილია (და არ სცილდება) 2019 წლის საბიუჯეტო ასიგნებების ფარგლებში, რაც  შეადგენს 15,671.0 ათას ლარს.
	
	ლაბორატორიული კონტროლისა და ნახველის ლოჯისტიკის კომპონენტის ფარგლებში ცვლილება ითვალისწინებს შესყიდვების მექანიზმის განცალკევებას, კერძოდ, ამ პროგრამის ფარგლებში მონაწილე ცენტრი და სს ტუბერკულოზისა და ფილტვის დაავადებათა ეროვნული ცენტრი, მათთან არსებული ლაბორატორიებისათვის პროგრამული აქტივობებისთვის საჭირო რეაგენტებისა და სახარჯი მასალების შესყიდვას, განახორციელებენ ცალ-ცალკე, რაც აამაღლებს აღნიშნული რეაგენტებით მომარაგების დროულობას და გაამარტივებს ლოჯისტიკურ პრობლემებს.
	 გლობალური ფონდის პროექტის დაფინანსების მოცულობის შემცირების პარალელურად 2019 წელს იზრდება ტუბერკულოზის სამკურნალო მეორე რიგის მედიკამენტების (სრული ღირებულების 75% ნაცვლად 50%-ისა) შესყიდვაში სახელმწიფოს ფინანსური ვალდებულების მოცულობა. 	

(7)  ,,აივ-ინფექცია/შიდსის მართვის“ სახელმწიფო პროგრამის ფარგლებში იფარება შემდეგი სახის მომსახურებები: (ა) აივ-ინფექციაზე/შიდსზე მაღალი რისკის ჯგუფის პირთა ნებაყოფლობითი კონსულტაცია და ტესტირება; (ბ) აივ-ინფექციით/შიდსით დაავადებულთა უზრუნველყოფა ამბულატორიული მომსახურებით; (გ)აივ-ინფექციით/შიდსით დაავადებულთა უზრუნველყოფა სტაციონარული მკურნალობით; დ) აივ-ინფექცია/შიდსის სამკურნალო პირველი რიგის სრულად და მეორე რიგის (75%) მედიკამენტების შესყიდვა, მიღება და ტრანსპორტირება. პროგრამით გათვალისწინებული მომსახურება ანაზღაურდება სრულად და არ ითვალისწინებს თანაგადახდას პაციენტის მხრიდან. პაციენტებისთვის აივ-ინფექციის/შიდსის სამკურნალო მედიკამენტებისა და აივ-ინფექციის/შიდსის სადიაგნოსტიკო/სახარჯი მასალების ნაწილის უზრუნველყოფას ახორციელებენ დონორი ორგანიზაციები.

	2019 წლის სახელმწიფო პროგრამის ამბულატორიული მომსახურების კომპონენტში გათვალისწინებულია ზოგიერთი მომსახურების ერთეულის ღირებულებების ზრდა - განმეორებითი ვიზიტი (სტანდარტული) (100 ლარის ნაცვლად 140 ლარი); ინსტრუმენტული დიაგნოსტიკა (გაფართოებული) (350 ლარის ნაცვლად 520 ლარი); ინსტრუმენტული დიაგნოსტიკა (რუტინული) (70 ლარის ნაცვლად 80 ლარი); ექიმის ვიზიტი პაციენტთან (25 ლარის ნაცვლად 35 ლარი). 
	აღნიშნული ცვლილება არგუმენტირებულია ბენეფიციარების რაოდენობის მატებით და სადიაგნოსტიკო ტესტ-სისტემების, მედიკამენტების და ინსტრუმენტული  კვლევების ღირებულებების ზრდით).  სს ინფექციური პათოლოგიის, შიდსისა და კლინიკური იმუნოლოგიის ს/პ ცენტრის (შემდგომში - შიდსის ცენტრი) გენერალური დირექტორის 2018 წლის 11 ოქტომბრის N105875 წერილი).
	2018 წლის პროგრამის დიზაინისგან განსხვავებით, პროგრამა ასევე, დამატებით ითვალისწინებს: 
	აივ-ინფექციაზე/შიდსზე ნებაყოფლობითი კონსულტაციისა და ტესტირების მოცულობის ზრდას, ამასთან, ლოჯისტიკის გამარტივების მიზნით სახარჯი მასალების შესასყიდად განსაზღვრული თანხა არსებული მარაგების ამოწურვის შემდგომ გათვალისწინებული იქნება მომსახურების ერთეულის ღირებულებაში; 
	გლობალური ფონდის პროექტის დაფინანსების მოცულობის შემცირების პარალელურად 2019 წელს იზრდება აივ-ინფექცია/შიდსის სამკურნალო მეორე რიგის მედიკამენტების (სრული ღირებულების 75% ნაცვლად 50%-ისა) შესყიდვაში სახელმწიფოს ფინანსური ვალდებულების მოცულობა. ასევე, სახელმწიფოზე სრულად გადმოდის მკურნალობის მონიტორინგისათვის საჭირო რეაგენტების შესყიდვის ფინანსური ვალდებულება.

გარდა ამისა, სს ინფექციური პათოლოგიის, შიდსისა და კლინიკური იმუნოლოგიის ს/პ ცენტრის აღმასრულებელი დირექტორის 2018 წლის 17 დეკემბრის N01-18/1161 წერილით მოთხოვნილია პოსტ-კონტაქტური პროფილაქტიკა წლიური საპროგნოზო რაოდენობით - 60 ბენეფიციარი (ერთეულის ფასი 56.9 ლარი) და NCDC-ის მიერ მოთხოვნილია აივ-ინფექცია/შიდსის პრევენციული ანტირეტროვირუსული მკურნალობა წლიური საპროგნოზო რაოდენობით - 300 ბენეფიციარი (ერთეულის ფასები: პირველადი  ჩართვისას - 131 ლარი; განმეორებითი სტანდარტული - 70 ლარი და განმეორებითი გაფართოვებული - 131 ლარი).
აღნიშნული სერვისების გათვალისწინება მოწოდებულია აივ-ინფექცია/შიდსის 2019-2022 წლების სტრატეგიით და აღწერილია სამინისტროს მიერ 2018 წლის  5 ივლისს N01-158/ო ბრძანებით დამტკიცებულ გაიდლაინში: „აივ/შიდსის მკურნალობისა და პროფილაქტიკისათვის ანტირეტროვირუსული მედიკამენტების გამოყენების კონსოლიდირებული გაიდლაინი“.

(8) ,,დედათა და ბავშვთა ჯანმრთელობის“ სახელმწიფო პროგრამის ფარგლებში   გათვალისწინებულია: ანტენატალური 8 ვიზიტის უზრუნველყოფა. ამასთან, ძალაში რჩება, ანტენატალური სერვისის მიმწოდებლად დარეგისტრირების პირობები. კერძოდ: ამ პროგრამის მიზნებისთვის, თვითმმართველ ქალაქებში - ქ. თბილისში, ქ. ქუთაისსა და ქ. ბათუმში, „ა“ქვეპუნქტით გათვალისწინებული მომსახურების მიმწოდებელია:
ა) სამედიცინო საქმიანობის მიმწოდებელი პირი/დაწესებულება, რომელიც უზრუნველყოფს როგორც ანტენატალური, ასევე, სამეანო სერვისების მიწოდებას;
ბ) მხოლოდ ანტენატალური სერვისის მიმწოდებელი ის დაწესებულება, რომლის მიერ საანგარიშგებო წლის წინა წლის განმავლობაში გატარებული ორსულთა საერთო რაოდენობა >300-ზე.  
ანტენატალური სერვისის მიმწოდებელი დაწესებულებებისთვის სავალდებულოა ინფორმაციის წარმოდგენა თანდართული დანართის ,,ანტენატალური მოვლის ინდიკატორები“ შესაბამისად.
	ახალშობილთა სმენის სკრინინგის კომპონენტის ფარგლებში გათვალისწინებულია სმენის სკრინინგის ქვეყნის მასშტაბით გავრცელებისთვის საჭირო ღონისძიებები.

	ცვლილება ეხება ახალშობილთა და ბავშვთა ჰიპოთირეოზზე, ფენილკეტონურიაზე, ჰიპერფენილალანინემიასა და მუკოვისციდოზზე სკრინინგის კომპონენტს, რომლის ფარგლებშიც მიმწოდებელს უჩნდება მუკოვისციდოზის სკრინინგის ქვეყნის მასშტაბით ჩატარების ვალდებულება (მხოლოდ თბილისის ნაცვლად).

	საქართველოს ნეონატოლოგთა ასოციაციის ინფორმაციით, ქვეყანაში ფიქსირდება ახალშობილთა რუტინული მოვლის ისეთი მნიშვნელოვანი საშუალებების დეფიციტი, როგორიცაა ახალშობილის თვალის გონოკოკური ინფექციის და ჰემორაგიული დაავადების პროფილაქტიკა. აღნიშნული პროფილაქტიკური ღონისძიებების ჩატარება სავალდებულოა ახალშობილთა სიცოცხლის პირველივე საათებში, რათა მინიმუმამდე იქნას დაყვანილი როგორც ოფთალმოლოგიური, ასევე, ახალშობილთა ჰემორაგიული დაავადების განვითარების რისკი. ზემოაღნიშნული პროფილაქტიკისათვის საჭირო მედიკამენტების შემოტანა საქართველოში პრაქტიკულად შეწყვეტილია.

	აღნიშნული სიტუაციის გათვალისწინებით, პროგრამის მედიკამენტებითა და საკვები დანამატებით უზრუნველყოფის კომპონენტის ფარგლებში დაემატა (ა) ახალშობილთა თვალის გონოკოკური ინფექციის პროფილაქტიკისათვის თვალის ერითრომიცინის მალამოს შესყიდვა და (ბ) ახალშობილთა ჰემორაგიული დაავადების პროფილაქტიკისათვის ვიტამინი K1-ის შესყიდვა.
	მედიკამენტების სამეანო სერვისის მიმწოდებელ დაწესებულებებზე  გადაცემის წესი დარეგულირებდა სააგენტოს დირექტორის ინდივიდუალური ადმინისტრაციულ-სამართლებრივი აქტის საფუძველზე, სამინისტროს ჯანმრთელობის დაცვის დეპარტამენტთან შეთანხმებით.
(9) ,,ნარკომანიით დაავადებულ პაციენტთა მკურნალობის“ სახელმწიფო პროგრამა ითვალისწინებს (1) სტაციონარული დეტოქსიკაციისა და პირველადი რეაბილიტაციის ღონისძიებებს; (2) ჩანაცვლებითი თერაპიის მიწოდების უზრუნველყოფის კომპონენტს (მათ შორის, ფსიქო-სოციალური რეაბილიტაციის უზრუნველყოფას; (3) ჩამანაცვლებელი ფარმაცევტული პროდუქტის შესყიდვას; (4) მომსახურების ეფექტურობის შეფასების კომპონენტს და (5) ალკოჰოლის მიღებით გამოწვეული ფსიქიკური და ქცევითი აშლილობების სტაციონარულ მომსახურებას.

პროგრამის ფარგლებში ცვლილება ეხება სტაციონარული დეტოქსიკაციისა და პირველადი რეაბილიტაციის კოპონენტს. კომპონენტის ფარგლებში სააგენტო უზრუნველყოფს მოსარგებლეთა რეგისტრაციას რიგითობის დაცვით, დადგენილი კრიტერიუმების შესაბამისად. აღსანიშნავია, რომ აღნიშნული მექანიზმის გამოყენებით პროგრამაში  მიმდინარე წელს დაფიქსირდა ,,უძრავი“ რიგები, რომლის ფარგლებშიც შესაბამისი პრიორიტეტული კრიტერიუმის არმქონე პაციენტებმა წლის განმავლობაში ერთხელაც ვერ ისარგებლეს პროგრამით. აღნიშნული სიტუაციის დასარეგულირებლად, მიზანშეწონილად ჩაითვალა რიგითობის პრინციპის შენარჩუნება, მხოლოდ პრიორიტეტული კრიტერიუმების მოხსნით, რაც შესაძლებლობას მოგვცემს პაციენტები პროგრამაში ჩავრთოთ მომართვის თარიღის შესაბამისად.

ასევე, ცვლილება შეეხო პროგრამის განხორციელების მექანიზმს. კერძოდ, ჩამანაცვლებელი თერაპიის მიმწოდებლად, „სახელმწიფო შესყიდვების შესახებ" საქართველოს კანონის 101 მუხლის მე-3 პუნქტის „დ“ ქვეპუნქტის საფუძველზე. განისაზღვრა შპს ,,ფსიქიკური ჯანმრთელობისა და ნარკომანიის პრევენციის ცენტრი“. აღნიშნულის საფუძველს წარმოადგენს შემდეგი გარემოებები: „ფსიქიკური ჯანმრთელობისა და ნარკომანიის პრევენციის ცენტრი“ 2012 წლიდან წარმოადგენს აღნიშნული პროგრამის/კომპონეტის მიმწოდებელს (2012 წლამდე - რეორგანიზაციამდე არსებული სუბიექტი სს ნარკოლოგიის სამეცნიერო კვლევითი ინსტიტუტი). ბოლო ოთხი წლის განმავლობაში, აღნიშნული კომპონენტის მიმწოდებელისგან მომსახურების შესყიდვა ხორციელდება „სახელმწიფო შესყიდვების შესახებ“ საქართველოს კანონის მოთხოვნათა შესაბამისად - ცენტრი იმარჯვებს სააგენტოს მიერ გამოცხადებულ ელექტრონულ ტენდერებში. აღსანიშნავია რომ, ზემოხსენებული კომპონენტის ფარგლებში, 2014 წლიდან ჩატარებულ არც ერთ ტენდერში, ცენტრს კონკურენტი არ ჰყოლია.
აღსანიშნავია, 2014 წლიდან დღემდე  გამოიკვეთა პროგრამით გათვალისწინებული სერვისებით მოსარგებლეთა მკვეთრი ზრდის დინამიკა: შპს ფსიქიკური ჯანმრთელობისა და ნარკომანიის პრევენციის ცენტრში  2012 წელს ბენეფიციართა რაოდენობა შეადგენდა 1 533  პირს, 2013 წელს - 2 479, 2014 წელს - 2 161, 2015 წელს - 3 646, 2016 წელს - 4 549,  ხოლო 2017 წელს 7 578 პირი. მიმდინარე წლის ნოემბრის მდგომარეობით პროგრამით  გათვალისწინებული მომსახურება მიიღო 9 131 პირმა.
ამავდროულად, სააგენტოს ინფორმაციით, პროგრამის განხორციელების დროს ცენტრი სტაბილურად იცავს კანონმდებლობით გათვალისწინებულ ადმინისტრირების პირობებს, წესებსა და ვადებს

(10) ,,ჯანმრთელობის ხელშეწყობის“ სახელმწიფო პროგრამა 2018 წლის პროგრამის დიზაინისგან განსხვავებით დამატებით ითვალისწინებს: 
	გარემოსა და ჯანმრთელობის კომპონენტს, რომლის მიზანია მოსახლეობის ცნობიერების დონის ამაღლება და ჰაერისა და გარემოს დაბინძურებით გამოწვეული ზიანის პრევენცია; 
	2018 წელთან შედარებით იზრდება განსახორციელებელი აქტივობების სახეობები და მოცულობები. 

(11) ,,ფსიქიკური ჯანმრთელობის“ სახელმწიფო პროგრამის ფარგლებში მიმდინარე წელს დაფიქისირებული საბიუჯეტო მატება (3 000 000 ლარი) კვლავ მიმართულია სათემო სერვისების განვითარებისაკენ. კერძოდ, დაგეგმილია სათემო მობილური გუნდების მნიშვნელოვანი ზრდა. 2019 წელს განხორციელდება 20 ახალი გუნდის დამატება ქვეყნის მასშტაბით ეტაპობრივად. ჯამში, წლის ბოლოს მობილური გუნდების რაოდენობა იქნება 31.
სათემო ამბულატორიული მომსახურების ფარგლებში გრძელდება პაციენტთა მომსახურება ტერიტორიული პრინციპით. ამასთან 2019 წლიდან ემატება ახალი მიმწოდებლები (1 მარტიდან).
2018 გამოცდილებით, თვის ბიუჯეტი ზრდას დაწესებულებების მხრიდან არ მოყოლია ექიმების/ექთნების/სოცმუშაკების ხელფასების ზრდა, რაც უკმაყოფილების საბაბია. აღნიშნულის გათვალისწინებით, სათემო ამბულატორიული სერვისის მიმწოდებელს უნარჩუნდება ვალდებულება პროგრამით განსაზღვრული ყოველთვიური ბიუჯეტის არანაკლებ 35% გაითვალისწინოს ბენეფიციართათვის საჭირო მედიკამენტების შესასყიდად, და ასევე, უჩნდება დამატებითი ვალდებულება პროგრამით განსაზღვრული ყოველთვიური ბიუჯეტის არანაკლებ 35% გაითვალისწინოს მულტიდისციპლინული გუნდის წევრების ხელფასების ასანაზღაურებლად. ხელფასებთან დაკავშირებული ვალდებულება ასევე, უჩნდებათ სათემო მობილური სერვისის მიმწოდებლებს.
 	სტაციონარული მომსახურების კომპონენტის ფარგლებში მცირედ (5-6%), იზრდება მიმწოდებლების თვიური ბიუჯეტები ასევე, მცირე პროცენტული ზრდა ფიქსირდება ფსიქოსოციალური  კომპონენტის ფარგლებში. ამ ეტაპზე უცვლელი რჩება კრიზისული ინტერვენციის, თავშესაფრით მომსახურების და ბავშთა მომსახურების კომპონენტი. 
	აღნიშნული გათვლებით, სათემო სერვისებისა და სტაციონარული სერვისების ბიუჯეტების თანაფარდობა განისაზღვრება დაახლოებით 40/60 (2018 წელს შეადგენდა 34/66).

(12) „დიაბეტის მართვის“ სახელმწიფო პროგრამა მოიცავს „შაქრიანი დიაბეტით დაავადებულ ბავშვთა მომსახურების“, „სპეციალიზებული ამბულატორიული დახმარების“ და „შაქრიანი და უშაქრო დიაბეტით დაავადებული მოსახლეობის სპეციფიკური მედიკამენტებით უზრუნველყოფის“ კომპონენტებს.

(13) „ბავშვთა ონკოჰემატოლოგიური მომსახურების“ სახელმწიფო პროგრამა მოიცავს ონკოჰემატოლოგიური დაავადებების მქონე 18 წლამდე ასაკის ბავშვთა ამბულატორიულ და სტაციონარულ მკურნალობას. 

(14) ,,დიალიზისა და თირკმლის ტრანსპლანტაციის“ სახელმწიფო პროგრამის ფარგლებში გათვალისწინებულია (ა) ჰემო- და პერიტონეული დიალიზით უზრუნველყოფა, (ბ) თირკმლის ტრანსპლანტაციის ოპერაციების ანაზღაურება და (გ) ორგანოგადანერგილთა იმუნოსუპრესული მედიკამენტებით უზრუნველყოფა. 
(15)  „ინკურაბელურ პაციენტთა პალიატიური მზრუნველობის“ სახელმწიფო პროგრამა მოიცავს (ა) „ინკურაბელურ პაციენტთა ამბულატორიული პალიატიური მზრუნველობის“, (ბ) „ინკურაბელურ პაციენტთა სტაციონარული-პალიატიური მზრუნველობის და სიმპტომური მკურნალობის“ და (გ) „ინკურაბელურ პაციენტთა მედიკამენტებით უზრუნველყოფის“ კომპონენტებს.

(16) „იშვიათი დაავადებების მქონე და მუდმივ ჩანაცვლებით მკურნალობას დაქვემდებარებულ პაციენტთა მკურნალობის“ სახელმწიფო პროგრამა მოიცავს: (ა) 18 წლამდე იშვიათი დაავადებების მქონე პაციენტების ამბულატორიულ ზედამხედველობას, (ბ) იშვიათი დაავადებების მქონე და მუდმივ ჩანაცვლებით მკურნალობას დაქვემდებარებულ 18 წლამდე ასაკის პაციენტთა სტაციონარულ მკურნალობას, (გ) ჰემოფილიით და სისხლის შედედების სხვა მემკვიდრული პათოლოგიებით დაავადებულ ბავშვთა და მოზრდილთა ამბულატორიულ და სტაციონარულ მომსახურებას, (დ) ჰემოფილიით, მუკოვისციდოზით, ფენილკეტონურიით, იუვენილური რევმატოიდული ართრიტით (18 წლამდე),  დიდი თალასემიით, ზრდის ჰორმონის საჭიროების და ბრუტონის დაავადების (18 წლამდე) მქონე პაციენტების სპეციფიური მედიკამენტებით უზრუნველყოფას. 

2019 წლის პროექტით პროგრამის ფარგლებში დამატებით დაგეგმილია ფილტვების იდიოპათური ფიბროზის დიაგნოზის მქონე პირებისათვის მედიკამენტის (პირფენიდონი) შესყიდვა. აღნიშნული მედიკამენტის შესყიდვა ამჟამად ხორციელდება „რეფერალური მომსახურების“ სახელმწიფო პროგრამის ფარგლებში და გაგრძელდება 2019 წელს მედიკამენტის შესყიდვის და .მოწოდების დასრულებამდე.
 გარდა ამისა, ამბულატორიული ზედამხედველობის კომპონენტის ფარგლებში არსებულ ჩამონათვალს ემატატება: E71 - განშტოებულჯაჭვიანი ამინომჟავებისა და ცხიმოვანი მჟავების მეტაბოლური დარღვევები (პროპიონული აციდემია) და E77.8 - გლიკოპროტეინების მეტაბოლიზმის დარღვევები.

(17) ,,სასაწრაფო, გადაუდებელი დახმარება და სამედიცინო ტრანსპორტირების“ პროგრამით გათვალისწინებულია: (1) სასწრაფო სამედიცინო დახმარებისა და (2) სასწრაფო სამედიცინო გადაუდებელი დახმარებისა და სამედიცინო ტრანსპორტირების კომპონენტები.

(18) „სოფლის ექიმის“ სახელმწიფო პროგრამა  მოიცავს „პირველადი ჯანდაცვის მომსახურება სოფლად“, „სპეცდაფინანსებაზე მყოფი დაწესებულებების მიერ შესაბამისი ამბულატორიული და სტაციონარული მომსახურების მიწოდების“, „შიდა ქართლის სოფლების ამბულატორიული ქსელის ხელშეწყობის და განვითარებისა“ და „სპეცდაფინანსებაზე მყოფი რიგი სამედიცინო დაწესებულებების შეუფერხებელი ფუნქციონირების ხელშეწყობის მიზნით, დამატებითი ღონისძიებების განხორციელების უზრუნველყოფის“ კომპონენტებს.
 
(19) „რეფერალური მომსახურების“ სახელმწიფო პროგრამა მოიცავს  ა) სტიქიური უბედურებების, კატასტროფების, საგანგებო სიტუაციების, კონფლიქტურ რეგიონებში დაზარალებულ  მოქალაქეთა და საქართველოს მთავრობის მიერ განსაზღვრული სხვა შემთხვევების დროს მოსახლეობის  სამედიცინო დახმარების კომპონენტსა და ბ) ყოფილი უმაღლესი პოლიტიკური თანამდებობის პირების ოჯახის წევრთა სამედიცინო დაზღვევის კომპონენტს; 

2018 წლის პროექტისგან განსხვავებით, რეფერალურ მომსახურების პროგრამას ემატება HER-2 რეცეპტორ-დადებითი ძუძუს მეტასტაზური კიბოს დიაგნოზის მქონე პირების მედიკამენტებით ნაწილობრივ ან სრულად უზრუნველყოფას; 

(20)  „თავდაცვის ძალებში გასაწვევ მოქალაქეთა სამედიცინო შემოწმების“ სახელმწიფო პროგრამა მოიცავს სამხედრო ძალებში გასაწვევ პირთა ამბულატორიულ შემოწმებას და სამხედრო ძალებში გასაწვევ პირთა დამატებით სამედიცინო გამოკვლევებს. მომსახურების მიწოდება ხორციელდება  საქართველოს მოქმედი კანონმდებლობის შესაბამისად. 

(21) ,,ქრონიკული დაავადებების სამკურნალო მედიკამენტებით უზრუნველყოფის“ სახელმწიფო პროგრამის ფარგლებში შეისყიდება კარდიო-ვასკულარული, ფილტვის ქრონიკული, ფარისებრი ჯირკვლის დაავადებების სამკურნალო, ასევე დიაბეტის (ტიპი 2), პარკინსონისა და ეპილეფსიის მკურნალობისთვის საჭირო მედიკამენტები.

პროექტის მიღებით გამოწვეული საფინანსო ეკონომიკური შედეგების გაანგარიშება
პროექტის დაფინანსება განხორციელდება „საქართველოს 2019 წლის სახელმწიფო  ბიუჯეტის შესახებ“ საქართველოს კანონით საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის სამინისტროსთვის გამოყოფილი ასიგნებების ფარგლებში.

პროექტის მოსალოდნელი შედეგები

პროექტის განხორციელებით უზრუნველყოფილი იქნება ქვეყნის მთელი მოსახლეობისათვის ჯანმრთელობის დაცვის მომსახურების გეოგრაფიული და ფინანსური ხელმისაწვდომობა. დაავადებათა პრევენციისა და საზოგადოებრივი ჯანმრთელობის დაცვის საფრთხეებისათვის მზადყოფნის მიზნით გაგრძელდება მოსახლეობის ჯანმრთელობის მდგომარეობაზე მუდმივი ზედამხედველობა. გაუმჯობესდება ჯანმრთელობის დაცვის სახელმწიფო პროგრამების ადმინისტრირება.

პროექტის განხორციელების ვადები
2019 წლის ჯანმრთელობის დაცვის სახელმწიფო პროგრამების ამოქმედება იგეგმება  2019 წლის 1 იანვრიდან. 

პროექტის ავტორი და წარმდგენი

პროექტის ავტორი და წარმდგენია საქართველოს ოკუპირებული ტერიტორიებიდან დევნილთა, შრომის, ჯანმრთელობისა და  სოციალური დაცვის სამინისტრო. 


